
Útdráttur 

Í þessari ritgerð er fjallað um hvað það var í samfélaginu sem gerði það að verkum að 

konur tóku af skarið og fóru á fjall og ruddu sér þar með leið inn á vettvang sem fram til 

þess tíma hafði einungis verið ætlaður karlmönnum. Tekin voru sex eigindleg viðtöl 

veturinn 2012-2013 og þau viðtöl notuð ásamt rituðum heimildum og kenningum 

fræðimanna á borð við Bourdieu, Dundes og van Gennep til þess að átta sig á 

breytingunum sem urðu. Niðurstöður ritgerðarinnar urðu þær að miklar breytingar í 

samfélaginu, fyrst í kringum 1944 og síðar um 1960, gerðu það að verkum að konur 

fóru að færa sig upp á skaftið á vinnumarkaðinum. Þróunin varð sú að konur fóru 

loksins að sjá sig í störfum sem til þessa höfðu einungis verðið ætluð karlmönnum. 

Þessi breyting átti ekki einungis við hefðbundna atvinnu heldur einnig aðra þætti 

samfélagsins, þar með talið fjallferðir. Margar konur urðu fyrir vitundarvakningu og sáu 

að þær voru jafnar körlum og brutust þar með undan valdaformgerð samfélagsins sem 

til þessa hafði kennt þeim að konur væru lægra settar en karlmenn. Þróunin mun þó hafa 

verið hraðari á sumum svæðum heldur en öðrum en til dæmis kom í ljós mikill 

merkjanlegur munur á afréttunum sem hafðir voru til viðmiðunar við rannsóknina en 

það voru afréttirnir á milli Þjórsár og Stóru-Laxár í Árnessýslu. 

1.Inngangur 

Svæði sem er í sameign margra eða fárra og er staðsett inn til landsins kallast afréttur.
1
 

Það að fara inn á afrétt á haustin og smala þar öllu fé til byggða kallast á Suðurlandi að 

fara á fjall.
2
 Annarsstaðar á landinu ber það önnur heiti svo sem göngur eða leitir en í 

þessari ritgerð  verður sunnlenska málvenjan notuð.
3
 Öldum saman taldist það að fara á 

fjall til karlmannsstarfa og þótti mjög karlmannlegt líkt og segir í Þjóðlífi og 

þjóðháttum: „Það er svo karlmannlegt að fara í göngur, reiða með sér nesti í 

hnakktöskum, hafa pela í brjóstvasanum og liggja ásamt mörgum mönnum í gangnakofa 

með gæruskinn ofan á fótunum.“
4
 Hvað sem allri karlmennsku líður fara konur nú til 

dags á fjall til jafns við karlmenn þrátt fyrir að það hafi þótt fásinna á árum áður. Í 

þessari ritgerð verður því velt upp hvað það var í samfélaginu sem gerði það að verkum 

að konur tóku af skarið og fóru á fjall og ruddu sér þar með leið inn á vettvang sem fram 

til þess tíma hafði einungis verið ætlaður karlmönnum. Fram að því hafði ýmislegt 

haldið aftur af konunum en fyrst í kringum 1944 og síðar eftir 1960 urðu breytingar á 

samfélaginu sem urðu til þess að konur fóru að láta til sín taka á afréttinum. 

Rannsóknarvettvangur ritgerðarinnar eru afréttirnir á milli Þjórsár og Stóru-Laxár í 

Árnessýslu og verður farið yfir hvernig þessi mál þróuðust á því svæði. Þrátt fyrir að 

þetta svæði sé ekki stórt þegar horft er til alls landsins, má finna mikinn breytileika 

innan þess sem áhugavert er að skoða. 

Ég sjálf fór fyrst á fjall í Vesturleit á Flóamannaafrétti árið 2005 þá 16 ára gömul 

og hef farið á hverju hausti síðan, samtals átta fjallferðir. Á þessu tímabili höfum við 

konurnar verið allt að sjö talsins í sömu ferðinni en þó hefur aðeins dregið úr á síðustu 

árum því síðustu tvö ár höfum við aðeins verið tvær í 20 manna hóp. Í þessum 

fjallferðum sinna konur sömu störfum og karlmenn og bera jafn mikla ábyrgð. Það að 

ég færi á fjall þótti mér eðlilegt skref þar sem ég er alin upp við fjallferðir. Faðir minn er 

mikill fjallmaður og er með kunnugustu mönnunum á afréttinum í dag auk þess sem 

systur mínar fóru einnig á sínum tíma. Ég var þó nokkuð mikið á hestbaki í æsku og fór 

alltaf ríðandi í réttirnar þannig að segja má að fjallferðir og réttir hafi markað sín spor í 

                                                   

 

 

 
1
 Ágúst Þorvaldsson, Flóa- og Skeiðamannaafréttur og Reykjaréttir, 491. 

2 Íslensk orðabók fyrir skóla og skrifstofur, 209. 
3
 Íslensk orðabók fyrir skóla og skrifstofur, 573. 

4
 Guðmundur L. Friðfinnsson, Þjóðlíf og þjóðhættir, 14. 

líf mitt. Þegar kom að því að velja efni til lokaverkefnis í þjóðfræði leitaði hugurinn inn 

á afrétt og niðurstaðan varð að skrifa um það þegar fyrstu konurnar brutu sér leið inn í 

karlaveldið sem áður hafði ríkt á fjalli. En nú að því hvernig rannsóknin var 

framkvæmd. 

1.1.Rannsóknin 

Fyrir ritgerðina tók ég fimm eigindleg
5
 viðtöl haustið 2012 og bætti einu við í janúar 

2013 þannig að viðtölin urðu sex í heildina. Auk þeirra nýtti ég mér heimildir um sögu 

kvenna, ýmsar bækur um afrétti og afréttarlýsingar og kenningar fræðimanna á borð við 

Bourdieu, Dundes og van Gennep. Viðmælendur mínir eru allir fyrrverandi og 

núverandi fjallmenn úr Gnúpverjahreppi og Flóa sem annað hvort fóru á fjall á þeim 

tíma sem konur voru fyrst að fara eða voru frumkvöðlar kvenna á annan hátt. Flestir 

þeirra höfðu farið í fjölmargar fjallferðir en aðrir í færri. Viðmælendur mínir voru 

eftirtaldir: 

 

Lilja Loftsdóttir frá Steinsholti í Gnúpverjahreppi (GÓ 8/12) er fædd 1967 og er 

núverandi fjallkóngur á Gnúpverjaafrétti. Hún var fyrsta konan til að gegna embætti 

fjallkóngs á Íslandi ef frá eru taldar konur sem hafa gegnt starfi leitarforingja í leitum 

sem taka einungis einn dag. Hún hefur farið á fjall nær óslitið frá árinu 1982 og oft farið 

í tvær ferðir á ári. 

 

Ólafur Einarsson á Hurðarbaki í Villingaholtshreppi (GÓ 1/13) er fæddur árið 1945. 

Hann fór fyrst á fjall 1962 og er enn að. Hann var á tímabili fjallkóngur í eftirsafni í 

Vesturleit á Flóa- og Skeiðamannaafrétti en hefur nú seinni árin nær eingöngu farið í 

eftirleitir. 

 

Alda Hermannsdóttir frá Langholti í Hraungerðishreppi (GÓ 5/12) er fædd 1943 og 

var önnur konan til að fara í Vesturleit á Flóamannaafrétti. Hún fór þrjár ferðir á árunum 

1966-1968. 

 

                                                   

 

 

 
5
 Um eigindlegar rannsóknaraðferðir sjá: Yow, Recording Oral History, 5. 

Svala H. Steingrímsdóttir frá Vorsabæjarhól í Gaulverjabæjarhreppi (GÓ 4/12) er 

fædd 1942 og var fyrsta konan til að fara á fjall í Austurleit á Flóa- og 

Skeiðamannaafrétti. Hún fór þrisvar sinnum á árunum 1965- 1967 og fór svo aftur eina 

ferð árið 1987. 

 

Árni Ísleifsson í Þjórsárholti í Gnúpverjahreppi (GÓ 7/12) er fæddur 1942 og alinn 

upp á Rangárvöllum en flutti í Gnúpverjahreppinn árið 1971. Hann var 15 ára þegar 

hann fór fyrst á fjall og var síðar fjallkóngur Gnúpverja til 17 ára. 

 

Ólafur Guðjónsson á Bollastöðum í Hraungerðishreppi (GÓ 6/12) er fæddur 1938 

og fór á fjall í Vesturleit á Flóa- og  Skeiðamannaafrétti á árunum 1958- 1988. 

 

Viðmælendurnir voru spurðir ýmissa spurninga s.s. „Hvernig var talað um fjallferðir á 

þínu heimili?“, „Hvað varð til þess að þú fórst fyrst á fjall?“, „Varst þú strax komin inn í 

fjallmannahópinn eða þurftir þú að sanna þig?“, „Höguðu karlarnir sér öðruvísi eftir að 

konurnar komu inn í hópinn?“ ,,Hver voru viðbrögð fólks þegar það frétti að þú ætlaðir 

að fara á fjall?“ og fleira. Margar spurningar voru þær sömu hjá öllum viðmælendum en 

gátu þó orðið nokkuð breytilegar eftir því hvort rætt var við karl eða konu. 

Ritgerðin skiptist í þrjá kafla auk niðurstöðukaflans en í þeim fyrsta er fjallað um 

hugtök og kenningar sem notuð verða í ritgerðinni auk þess sem farið er yfir stöðu 

efnisins á rannsóknarsviðinu. Í öðrum kafla er litið á fjallferðir í sögulegu ljósi auk þess 

sem farið er yfir flesta þætti þeirra, aðbúnað fjallmanna, fjallmennina sjálfa og veðurfar. 

Ýtarlega verður farið í lýsingar á afréttinum og leitartilhögun til þess að lesendur átti sig 

á hvernig fjallferðir fara fram á svæðinu sem um ræðir og átti sig á því mikla skipulagi 

sem ríkir. Í þriðja kafla verður farið yfir stöðu kvenna í fjallferðunum sem og í 

samfélaginu öllu og leitast við að svara þeim spurningum sem hafa komið upp um það 

þegar konur fóru fyrst á fjall. 

2. Rannsóknarsaga, hugtök og kenningar 

Í þessum kafla verður fjallað um það sem áður hefur verið skrifað um efni ritgerðarinnar 

og annað tengt efni. Einnig verður skýrt frá þeim hugtökum og kenningum sem verða 

notaðar til fræðilegrar úrlausnar á efninu síðar í ritgerðinni. 

2. 1. Staða þekkingar á fræðasviðinu 

Fátt hefur verið skrifað um nákvæmlega þetta efni utan eins kafla í B.Ed. ritgerð Árdísar 

Jónsdóttur sem ber nafnið „Í átthagana andinn leitar“ Menn og búfé í Gnúpverjahreppi 

á 20. öld. Umræddur kafli ber heitið Fjallferðir kvenna og segir frá því þegar konur fóru 

fyrst á fjall á Gnúpverjaafrétt árið 1943.
6
 Eins birtist í blaðinu Gnúpverjinn frásögn 

einnar konunnar sem fór á fjall á Gnúpverjaafrétt í umræddri fjallferð 1943. Þar lýsir 

hún ferðinni og minnist jafnframt á viðbrögð samfélagsins við því að konur færu á fjall.
7
 

Aftur á móti hafa rannsóknir á störfum kvenna verið margar í gegnum tíðina og 

samskipti kynjanna verið mörgum hugleikin. Hægt er að finna nokkrar rannsóknir sem 

fjalla um konur sem fara inn á náms- og starfsvettvang karla en þar má meðal annars 

nefna Kyngervi raunvísinda: Námsval og aðstæður kvenna í ákveðnum greinum á 

Verkfræði- og náttúruvísindasviði Háskóla Íslands, sem er MA ritgerð í náms- og 

starfsráðgjöf eftir Þuríði Ósk Sigurjónsdóttur
8
 og MA ritgerðin Þú þarft bara að sanna 

þig: reynsla kvenna af námi og starfi sem telst óhefðbundið fyrir kyn þeirra - húsasmíði 

og tölvunarfræði eftir Katrínu Björg Ríkharðsdóttur.
9
 Í þessum rannsóknum kemur fram 

að konur mæti oft hindrunum í störfum sem í daglegu tali teljast til karlastarfa, 

sérstaklega ef störfin eru líkamleg. Þær verði oftar fyrir því að efast um hæfni sína og 

verða fyrir barðinu á verkskiptingu innan vinnustaðarins.
10

 Hvort þetta eigi líka við á 

fjalli mun koma í ljós í þessari ritgerð. Að fátt hafi verið skrifað nákvæmlega um 

fjallferðir kvenna gefur þessari ritgerð aukið gildi og hún mun að öllum líkindum verða 

heimild til framtíðar. 

 

                                                   

 

 

 
6
 Árdís Jónsdóttir, „Í átthaganna andinn leitar“, 43-44. 

7
 Jóhanna Jóhannsdóttir, Eins mig fýsir alltaf þó aftur að fara í göngur, 6-11. 

8
 Þuríður Ósk Sigurjónsdóttir, Kyngervi raunvísinda, [Án bls.] 

9 Katrín Björg Ríkharðsdóttir, Þú þarft bara að sanna þig, [Án bls.] 
10

 Katrín Björg Ríkharðsdóttir, Þú þarft bara að sanna þig, iii. 



9 

2.2. Veruháttur (e. habitus) 

Franski félagsvísindamaðurinn Pierre Bourdieu var afkastamikill fræðimaður á sinni æfi 

og kom meðal annars fram með hugtakið habitus sem hefur verið þýtt á íslensku sem 

veruháttur.
11

 Veruhátt má skýra þannig: ,,Hugtakið vísar til reglubundinnar, 

ómeðvitaðrar formgerðar sem einkennir hugsun, skynjun, hegðun og mat viðkomandi 

einstaklings. Habitus rennur einstaklingnum í merg og bein í kjölfar áralangrar dvalar 

hans við þau tilteknu lífsskilyrði sem einkenna umhverfi hans.“
12

 Þó svo að hver og einn 

einstaklingur hafi sérstæðan veruhátt sem mótast af sögu og uppruna hans þá er hann 

líka félagslegur. Þeir aðilar sem alast upp við svipaðar aðstæður hafa líkan veruhátt þar 

sem svipuð samfélagsformgerð hefur síast inn í huga þeirra.
13

 Þannig hafa Íslendingar 

sem eru aldir upp í sveit allir svipaðan veruhátt en þeir sem alast upp í Reykjavík hafa 

annarskonar veruhátt þar sem þeir ólust ekki upp við sömu aðstæður. Þó eiga 

einstaklingar sem eru aldir upp í íslenskri sveit eflaust meira sameiginlegt með 

veruhætti einstaklinga sem aldir eru upp í Reykjavík heldur en þeirra sem eru aldir upp í 

kínverskri sveit. Veruháttur getur verið mjög mismunandi og það sem einum 

einstaklingi þykir eðlilegt getur öðrum þótt mjög óeðlilegt. 

 Þegar einstaklingur skiptir um umhverfi og yfirgefur æskustöðvarnar þar sem 

hann féll náttúrulega inn í samfélagið breytist veruháttur hans smám saman. Sem dæmi 

má nefna þegar einstaklingur fer í framhaldsnám fjarri heimili sínu. Þar er tilhneigingin 

að ýtt sé undir borgaralegan veruhátt einstaklinga sem ekki hafa haft yfir honum að ráða 

í uppvextinum. Þróunin er hægfara og borgaralegi veruhátturinn verður 

aðkomumanninum aldrei jafn sjálfgefinn og þeim sem hefur alist upp við hann. 

Bourdieu fann þetta hjá sjálfum sér þegar hann hóf framhaldsnám í París en hann ólst 

einmitt upp í afskekktu sveitaþorpi, fjarri borginni. Þegar hann kom til Parísar má segja 

að veruháttur hans hafi klofnað. Hann náði að samlaga sig veruhætti samnemenda sinna 

af borgarastétt og faldi sveitamennskuna en losnaði aldrei undan þeim veruhætti sem 

hann var alinn upp við.
14

 Þessi klofni veruháttur Bourdieu gerði honum erfitt fyrir en 

                                                   

 

 

 
11

 Davíð Kristinsson, Inngangur, 29. 
12

 Davíð Kristinsson, Inngangur, 8. 
13 Davíð Kristinsson, Inngangur, 8. 
14

 Davíð Kristinsson, Inngangur, 9. 

gerði það að verkum að hann gat rannsakað bæði svið lífs síns með gagnrýninni 

fjarlægð.
15

 

 Samkvæmt Bourdieu velur fólk sér svið út frá því hvernig veruhátt þeir hafa. 

Dæmi um svið geta verið svið trúar, réttar, fjölmiðla, viðskipta, stjórnmála, stjórnsýslu, 

tísku, vísinda og lista. Innan hvers þessara sviða eru óskráðar leikreglur og tálsýn sem 

ljá sviðinu merkingu sem gerir það að verkum að þeir sem starfa innan sviðsins hafa 

áhuga og hag af leiknum.
16

 Með tímanum blandast tálsýn sviðsins við veruhátt 

einstaklingsins og gildi sviðsins fara að verða sjálfgefin. Þannig má til dæmis segja að 

ef einstaklingur skilur ekki tálsýn og gildi fótboltaleiks þá sér hann aðeins hóp fólks 

hlaupa um og elta bolta í tilgangslausum leik. Aftur á móti ef einstaklingurinn hefur 

meðtekið gildi sviðsins þá getur leikurinn skipt sköpum fyrir líf hans og hann lifað sig 

inn í leikinn af öllu hjarta. Einstaklingar velja sér svið eftir veruhætti sínum en til dæmis 

er líklegra að einstaklingur sem hefur alist upp á heimili sem gerir listum hátt undir 

höfði verði listamaður frekar en viðskiptafræðingur. Listir eru hátt skrifaðar í hans 

veruhætti og þar af leiðandi velur hann sér svið út frá því.
17

 

 Oft valda einstaklingar ómeðvitað eigin undirokun í samfélaginu, táknræn 

yfirráð eru ekki oft sjáanleg en eru svo sannarlega til staðar. Þetta er ekki meðvitað hjá 

einstaklingum heldur renna valdaformgerðir samfélagsins saman við veruhátt þeirra án 

þess að þeir verði þess varir. Þannig viðhalda lágstéttirnar ómeðvitað lágri stöðu sinni í 

samfélaginu og einnig konur samkvæmt Bourdieu. Karlmenn hafa táknræn yfirráð yfir 

konum og konur líta á það sem náttúrulegan hlut. Konur hafa verið undirokaðar í 

samfélaginu í árhundruð, það hefur síast inn í veruhátt þeirra og gerir það að verkum að 

þær vanmeta oft eigin getu og framtíðarmöguleika.
18

 Þær falla ósjálfrátt inn í svokölluð 

kvennastörf sem felast yfirleitt í því að þær eru þjónustustúlkur karlkynsins. Þær sjá sig 

frekar sem flugfreyjur sem hella upp á kaffi heldur en flugmenn sem fara með stjórnina. 

Þar með viðhalda þær ómeðvitað stöðu sinni sem undirsátar karlmanna. 

                                                   

 

 

 
15 Davíð Kristinsson, Inngangur, 10. 
16

 Davíð Kristinsson, Inngangur, 13. 
17 Davíð Kristinsson, Inngangur, 16. 
18 Davíð Kristinsson, Inngangur, 25. 

2.3. Hópar (e. groups) 

Að skilgreina hópa er nauðsynlegt í flestum þjóðfræðirannsóknum, enda er það aðeins 

innan hópa sem þjóðfræðiefni hefur merkingu.
19

 Hugtakið alþýðuhópur (e. folk group) 

hefur breyst mikið merkingarlega séð frá því að byrjað var að rannsaka hópa en hér áður 

fyrr var talið að meðlimir í þeim væru frumstæðir, ómenntaðir og fyndust aðeins í 

dreifbýli. Nú er vitað að allir tilheyra alþýðuhópum, hvort sem þeir búa í sveit eða borg, 

í vestrænum löndum eða dimmustu frumskógum.
20

 Bandaríkjamaðurinn Alan Dundes 

var einn áhrifa- og afkastamesti þjóðfræðingur sinnar kynslóðar og eftir hann liggja 40 

bækur og um 250 fræðigreinar.
21

 Kenningar hans um hópa hafa átt miklum vinsældum 

að fagna en skilgreining hans á hópum hljómar svona: ,,The term folk can refer to any 

group of people whatsoever who share at least one common factor.“
22

 Þessi kenning 

Dundes sýnir að allir tilheyra hópum og hópar geta verið margskonar. Bandaríski 

þjóðfræðingurinn Barre Toelken var einnig mjög afkastamikill og auk þess að hafa verið 

yfir þjóðfræðideildinni í Utah State University liggja eftir hann margar bækur og greinar 

um þjóðfræði.
23

 Hann lýsir hóp á þennan hátt í bók sinni The Dynamics of Folklore sem 

kom út árið 1996: „..folk group can be described as any group of people who share 

informal vernacular contacts that become the basis for expressive, culture- based 

communications.“
24

 Þessar lýsingar Dundes og Toelken á hópum eru mjög svipaðar og 

benda í aðalatriðum á það sama, hópar finnast út um allt. 

Einn einstaklingur getur verið í mörgum hópum og sem dæmi má nefna að allir 

eru fæddir inn í einhverskonar fjölskyldu sem þeir tilheyra. Þegar einstaklingurinn hefur 

sína skólagöngu þá er hann kominn í hóp nemenda og ef hann fer svo til dæmis að æfa 

einhverja íþrótt þá er hann brátt orðinn hluti af liði. Þessir þrír hópar eru dæmi um þá 

hópa sem einstaklingar geta tilheyrt samtímis. Síðar á æviskeiðinu bætast við hópar sem 

tengjast atvinnu, áhugamálum, búsetu og svo mætti lengi telja. Hópar geta myndast 

vegna fjölmargra mismunandi ástæðna og má nefna vegna nauðsynjar, skyldu, 

                                                   

 

 

 
19

 Sims og Stephens, Living folklore, 63. 
20 Sims og Stephens, Living folklore, 30. 
21

 Brandes, Lindow og Mieder, In memoriam, [án bls.] 
22 Dundes, „Who are the folk“, 7. 
23 Irwin, Barre Toelken, [án bls.] 
24

 Toelken, The Dynamics of Folklore, 56. 

aðstæðna, nálægðar, reglulegra samskipta, eða sameiginlegra áhugamála sem dæmi.
25

 

Einstaklingur í hóp þarf ekki að þekkja alla aðilana innan hópsins en hann þarf að 

þekkja til sameiginlegu hefðanna. Þannig skapast einkenni hópsins þrátt fyrir að vera 

margmennur og honum tilheyri mismunandi einstaklingar. Hópar geta nefnilega verið 

mjög stórir t.d. heil þjóð eða trúarhópur en samt hafa hóparnir sérstök einkenni og allir 

einstaklingarnir innan þeirra þekkja sömu hefðirnar.
26

 Hópar geta einnig verið fámennir 

en minnsta eining hóps kallast tvennd (e. diad) en það er hugtak úr smiðju Toelken. Í 

tvennd eru tveir einstaklingar sem eru svo nánir að þeir geta klárað setningar hvors 

annars. Það má segja að þeir noti sérstakt tungumál sín á milli sem aðeins þeir tveir 

skilja. Þegar þessir einstaklingar hittast svo aftur eftir langan aðskilnað þarf oft ekki 

nema eina setningu eða augnaráð til þess að kalla fram sömu nánd og áður hafði ríkt. 

Þetta geta verið lífsförunautar, góðir vinir, meðleigjendur eða aðrir nánir aðilar.
27

 Hópar 

eru greinilega mjög fjölbreyttir og sami einstaklingurinn getur verið í öllum tegundum 

þeirra. 

Hefðir eru notaðar til þess að kenna nýjum meðlimum hvernig á að haga sér 

innan hóps og til þess að skilgreina hópinn frá öðrum hópum. Þó einstaklingar reyni að 

komast inn í hópa er ekki víst að þeim takist það. Þeir verða að meðtaka siðina sem 

finnast innan hópsins og taka þátt í þeim til þess að verða viðurkenndir meðlimir í 

honum.
28

 Þannig gæti einstaklingur hafa verið til sjós í mörg ár án þess að verða 

nokkurn tíman hluti af hópi sjómannanna. Hann hefur ef til vill ekki tekið upp sama 

talsmáta og hinir, ekki bölvað sama mat og þeir og ekki tekið þátt í öðrum athöfnum um 

borð sem einkenna sjómannslífið. Á sama hátt getur einstaklingur tekið alla siði hóps 

upp hjá sjálfum sér án þess að tilheyra honum á auðsjáanlegan hátt. Þannig eru margir 

sem haga sér eins og bændur og umgangast aðeins bændur en eiga þó hvorki skepnu né 

jörð. Að komast inn í hóp er ekki sjálfgefið og það er ekki nóg að líta út fyrir að 

uppfylla öll skilyrði hans á yfirborðinu. Það eru samskiptin innan hópsins sem 

                                                   

 

 

 
25 Sims og Stephens, Living folklore, 38. 
26 Dundes, „Who are theFolk“, 7. 
27 Toelken, The Dynamics of Folklore, 57. 
28 Toelken, The Dynamics of Folklore, 58. 

skilgreina stöðu einstaklingsins innan hans en ekki atvinnan sjálf eins og í dæmi 

sjómannsins hér fyrir ofan.
29

  

 Ávallt verður að vera einhver virkni (e. function) til staðar innan hópa til þess að 

þeir lifi áfram. Virknin heldur hópnum saman og þróast samhliða breytingum sem verða 

á hópnum sjálfum.
30

 Sem dæmi um þetta má nefna breytingar sem verða á samskiptum 

krakka sem hafa verið í mörg ár saman í bekk í grunnskóla. Virkni hópsins er sú skylda 

að þurfa að mæta í skólann og í skólanum hittist hópurinn og hefur mikil samskipti. 

Eftir útskrift breytist virkni hópsins vegna þess að ekki er lengur ástæða til þess að 

krakkarnir hittist á hverjum degi. Virknin breytist yfir í það að hittast kannski einu sinni 

á nokkurra ára fresti en utan þess tíma er hópurinn ekki til. Hópurinn birtist eingöngu 

aftur þá daga sem hópurinn hittist og þá geta lifnað við gamlir brandarar og sögur sem 

einungis hafa merkingu innan þess hóps en virka ekki á einstaklinga utan hópsins. 

Rætt hefur verið um að skipta megi hópum í tvær megintegundir, þ.e.a.s. hópar 

með miklu samhengi (e. high context group) og hópar með litlu samhengi (e. low 

context group). Þessar tvær tegundir hópa eru skilgreindar á þann hátt að í samskiptum 

innan hópa með miklu samhengi er miklum upplýsingum deilt innan hópsins. Í slíkum 

hópum skiptir samhengið miklu meira máli en orðin sjálf og sérstakt samband hefur 

myndast meðal meðlima hans. Hópar með lítið samhengi eru yfirleitt stærri og þar hafa 

orð enga merkingu umfram þau sjálf.
31

 Þessir hópar hafa að sjálfsögðu eigin sögu en 

persónuleg tengsl eru ekki mikil. Sem dæmi um þetta má nefna Íslendinga sem hóp. Þeir 

eiga sameiginlega sögu og eiga eflaust brandara sem aðeins íslenska þjóðin skilur. 

Tengslin milli Íslendinga í heild eru þó eflaust ekki eins sterk og innan náins hóps eins 

og fjölskyldunnar.   

 

2.4. Jaðarástand (e.liminality) og veraldlegt jaðarástand (e. liminoid)  

Franski mannfræðingurinn Arnold van Gennep var mjög afkastamikill fræðimaður og 

stundaði aðallega rannsóknir á trúarathöfnum og þeim hátíðum sem marka breytingar í 

lífi manna. Hann kom meðal annars fram með hugtakið jaðarástand (e. liminality). 

                                                   

 

 

 
29 Toelken, The Dynamics of Folklore, 78. 
30 Toelken, The Dynamics of Folklore, 56. 
31 Toelken, The Dynamics of Folklore, 57.  

Jaðarástand er millibilsástand þar sem manneskja stendur á mörkum tveggja tímabila í 

lífinu. Á þessum jaðartímabilum fara yfirleitt fram einhverskonar innvígsluathafnir sem 

marka breytingar í lífi fólks.
32

 Dæmi um jaðartíma er tíminn í kringum busanir í 

framhaldsskólum. Í slíkum athöfnum eru nýir nemendur settir niður á lægra plan  og 

strípaðir öllum fyrri einkennum grunnskólanemans. Þeir verða ekkert en eru síðan 

byggðir upp á ný og settir í nýtt hlutverk sem er hlutverk framhaldsskólanemans.
33

 

Jaðarástandið varir þess vegna á meðan nemandinn er byrjaður í skólanum en er ekki 

enn búinn að ganga í gegnum innvígsluathöfnina og er þess vegna ekki enn 

viðurkenndur í hóp nemendanna. Hann er hvorki framhaldsskólanemi né 

grunnskólanemi á þeim tíma. Annað dæmi um jaðarástand er tímabilið frá því að 

einstaklingur deyr og þar til hann er jarðsettur. Tímabilið á milli dauða og jarðsetningar 

er jaðartímabil og á meðan á því stendur er einstaklingurinn hvorki í heimi lifenda né 

dauðra. Hann stendur á mörkunum. Einstaklingar standa oft á mörkum tveggja tímabila 

í gegnum lífið og hugtakið jaðarástand hjálpar okkur við að skilja hvað á sér stað á þeim 

tímabilum. 

 Veraldlegt jaðarástand (e. liminoid) er aftur á móti hugtak úr smiðju breska 

mannfræðingsins Victors Turners. Hann tók upp hugmyndir van Gennep um jaðartíma 

og nýtti þær til þess að skoða innvígsluathafnir í daglegu lífi og fleira.
34

 Hann fann út að 

hugtakið jaðarástand náði ekki lengur yfir alla þá virkni sem fannst í afþreyingu, 

tómstundum og listum en það varð til þess að hann mótaði hugtakið veraldlegt 

jaðarástand. Það átti að ná yfir allar táknrænar aðgerðir sem er að finna í 

hversdagslífinu, utan þess heilaga. Munurinn á jaðarástandi og veraldlegu jaðarástandi 

liggur í því að það fyrrnefnda er siðferðileg og félagsleg skilda að framkvæma á meðan 

hið síðarnefnda eru valkvæð tímamót vegna þess að einstaklingurinn ræður hvort hann 

fer inn í jaðartímabilið eða ekki.
35

 Dæmi um veraldlegt jaðarástand er þegar 

einstaklingur segir upp vinnunni og hefur störf á nýjum vinnustað. Þau tímamót eru 

valkvæð og á ákveðnum tímapunkti er hann hvorki starfsmaður á þessum vinnustað né 

hinum. Hann er hvorki eitt né annað líkt og gerist í venjulegu jaðarástandi en munurinn 

                                                   

 

 

 
32

 van Gennep, The Rites of Passage, 3. 
33

 Gunnell, Busar, böðlar og Jamberingar, 824. 
34

 Schechner, Performance Studies, 66. 
35

 Schechner, Performance Studies, 67. 

liggur í því valkvæða. Í jaðarástandi getur myndast ástand milli manna sem hefur hlotið 

nafnið félagsflæði (e. communitas) og um það verður fjallað í næsta kafla. 

 

2.5. Félagsflæði (e. communitas) 

Félagsflæði er annað hugtak úr smiðju Turners og í því geta falist ótrúlegar upplifanir.  

Turner lýsir þeim á þennan hátt: „While in a liminal state, people are freed from the 

demands of daily life. They feel at one with their comrades; personal and social 

differences are set aside. People are uplifted, svept away, taken over.“
36

 Turner kallar 

þessa samkennd sem myndast á milli manna í jaðarástandi félagsflæði. Til eru tvær 

tegundir af félagsflæði og þær eru staðlað (e. normative) félagsflæði og ósjálfrátt (e. 

spontanious) félagsflæði. Staðlað félagsflæði er það sem yfirleitt á sér stað á 

trúarsamkomum þar sem allur söfnuðurinn sameinast í guði sínum. Það er ekki víst að 

allir safnaðarmeðlimir finni fyrir félagsflæði á þeirri stundu en vita þó að til þess er 

ætlast af þeim. Í ósjálfráðu félagsflæði gerast hlutirnir aftur á móti skyndilega og án 

nokkurrar viðvörunar er allur hópurinn eitt og það sama, ekkert annað skiptir máli 

heldur en þessi stund á þessum stað. Ósjálfrátt félagsflæði getur líka átt sér stað á 

veraldlegum vettvangi, til dæmis á íþróttakappleik eða tónleikum.
37

 

 

  

                                                   

 

 

 
36

 Schechner, Performance Studies, 70. 
37

 Schechner, Performance Studies, 70.  

3. Fjallferðir 

Í þessum kafla verður fjallað um fjallferðir í sögulegu ljósi og skipulag þeirra í dag. 

Einnig verður afréttunum á milli Þjórsár og Stóru-Laxár lýst með tilliti til landslags og 

leitarfyrirkomulags til þess að lesendur átti sig á því hvernig fjallferðir fara fram á þessu 

svæði. Að lokum verður fjallað um aðbúnað fjallmanna og fjallmannahópinn sjálfan til 

þess að glöggva lesendur á þeim aðstæðum sem fjallmenn eru í á meðan fjallferð 

stendur. 

3.1. Uppruni og stjórnskipulag fjallferða 

Talið er að samtök um smölun fjár af heimalöndum og afréttum hafi hafist í einhverri 

mynd skömmu eftir landnám Íslands.
38

 Ætla má að landnámsmenn hafi nýtt sér 

smölunar og réttarvenjur frá heimalöndum sínum en lagað þær að staðháttum á Íslandi 

eftir því sem þurfa þótti. Þegar fornsögurnar eru skoðaðar með smölun í huga þá virðist 

vera að yfirstjórn leitarmála hafi verið lengi að þróast og festast í formi og að 

einstaklingsframtakið hafi spilað stórt hlutverk, allavega þegar kom að eftirleitum en 

eftirleit kallast fjárleitir sem farnar eru eftir að aðalleitir hafa verið farnar á hverju 

hausti.
39

 Í Íslendingasögunum er hvergi ítarlega skrifað um fjallferðir en þó er aðeins 

komið inn á þær á nokkrum stöðum.
40

 Í Njáls sögu stendur til dæmis skrifað:  

     Þat var eitthvert haust, at heimtur voru illar á fé manna, ok var Glúmi vant margra 

geldinga. Þá mælti Glúmr við Þjóstólf: ,,Gakk þú á fjall með húskörlum mínum ok 

vitið, ef þér finnið nokkurt af sauðum.“ „Ekki eru mér fjárleitir hentar“, sagði 

Þjóstólfr, „enda er þat ærit eitt til, at ek vil eigi ganga í spor þrælum þínum, ok far 

þú sjálfr, ok mun ek þá fara með þér.
41

 

 

Í Kormáks sögu er þetta að finna um fjallferðir: „Þar var eitt haust, at hvalr kom út á 

Vatnsnesi, ok áttu þeir Döllusynir. Þorgils bauð Kormáki, hvárt hann vildi heldr fara á 

fjall eða til hvals. Hann kaus að fara til fjalls með húskörlum.“
42

 Í Bandamanna sögu 

segir þetta um Óspak Glúmsson: „Á haustum heimtir hann fé af fjalli, ok urðu góðar 

                                                   

 

 

 
38

 Bragi Sigurjónsson, Göngur og réttir, 1, 9. 
39

 Íslensk orðabók fyrir skóla og skrifstofur, 161. 
40 Bragi Sigurjónsson, Göngur og réttir, 1, 10. 
41 Brennu- Njáls saga, 48. 
42 Kormáks saga, 206. 

heimturnar.“
43

 Um sannleiksgildi fornsagnanna má deila en ólíklegt þykir að skrifað 

væri um fjallferðir í þeim ef þær hefðu ekki verið stundaðar fyrr á öldum. 

Fyrst um sinn hefur einungis verið þörf á því að hafa skipulagðar smalanir á 

heimalöndum en fljótlega, með þéttari byggð og auknum fjárfjölda hefur notkun á 

afréttum færst í aukana. Bújarðir voru mjög misjafnar að stærð og gróðurfari en sumar 

voru landlitlar og þóttu henta illa fyrir sauðfé meðan aðrar voru víðfeðmar og áttu mikil 

heiðalönd sem þóttu góð til beitar. Fljótlega hafa bændur stórra jarða því leyft bændum 

lítilla jarða að reka geldfé og fráfærulömb í heiðarlöndin sín gegn gjaldi og því að þeir 

myndu aðstoða við smölun um haustið.
44

 Þannig hefur samnýting svæðanna inn til 

landsins smám saman aukist og í því falist hagræðing fyrir alla aðila. Landlitlir hafa 

getað fjölgað fénu og fengið það vænna til slátrunar en ella og eigendur heiðalandanna 

hafa hagnast á samstarfinu auk þess að fá aðstoð við að smala þessi víðfeðmu lönd. 

Fljótlega hefur þurft að semja reglur sem lutu að afréttarmálum og hugmyndir um 

fjallskil byrjað að mótast. 

Fjallskil nefnist skylda fjáreigenda til að inna af hendi ákveðinn dagsverkafjölda 

í fjárleitum á haustin.
45

 Vegna þess hve mismunandi þarfir manna eru fyrir fjallskil eftir 

svæðum á landinu stendur fátt um fjallskil í fornum lögum. Erfitt hefur þótt að smíða 

lagaramma sem hentaði öllum og þess vegna virðast lögin vera mjög opin. Um fjallskil 

er skrifað í Grágás (Konungsbók og Staðarhólsbók ritaðar 1250-1260), Jónsbók (1281) 

og Réttarbót Eiríks konungs Magnússonar (1294).
46

 Í þessum lagabókum er aðallega 

komið inná skyldu landeigenda til þess að smala heimalönd sín og koma því fé sem ekki 

er í þeirra eigu í skilaréttir. Þeir sem ekki gera svo eru skyldugir til að greiða sektir. Í 

landleigubálk Jónsbókar 46. kapitula stendur:  

Allir þeir menn, er afrétt eigu, skulu reka fé sitt í miðjan afrétt, er 8 vikur eru eftir 

af sumri. En úr afrétt skal rekið allt það fé, er finnast má, er 4 vikur lifa sumars. 

Nú er eigi svo gert, þá sækist hver, er þann afrétt á, 6 aurum, hafi konungur hálft, 

en hálft þeir, er næstir búa.
47

  

 

                                                   

 

 

 
43 Bandamanna saga, 301. 
44 Bragi Sigurjónsson, Göngur og réttir, 1, 9. 
45

 Íslensk orðabók fyrir skóla og skrifstofur, 209. 
46

 Bragi Sigurjónsson, Göngur og réttir, 1, 11. 
47 Jónsbók, kong Magnus Hakonssonlovbog for island, 176. 

Á þessu sést að þarna strax hafa verið settar hömlur um hvenær mætti byrja að nýta 

afréttinn á sumrin og hvenær smalamennskur ættu að fara fram. Þörf var nefnilega á að 

smalamennska hæfist á svipuðum tíma á samlægum afréttum svo ekki yrðu misgöngur á 

fé.
48

 Siðir og venjur virðast þó hafa stýrt þessu að mestu leyti og örugglega verið mjög 

mismunandi eftir stöðum.
49

 Það er ekki fyrr en árið 1969 að Alþingi setur ítarleg lög um 

afréttarmálefni og fjallskil en þá höfðu ákvæði Jónsbókar og Réttarbókar verið gildandi 

í tæp 700 ár.
50

 

Þegar kemur að því að skipuleggja og manna fjallferðir er fátt sem hefur breyst í 

áranna rás. Hver sýsla er fjallskilaumdæmi en skiptist í fjallskiladeildir eftir hreppum. 

Sumstaðar eru mörg sveitarfélög um sama afréttinn en þá eru stofnuð sérstök 

afréttarmálafélög sem sjá um þessi sameiginlegu fjallskil og eru þau einfaldlega rekin 

eins og fyrirtæki. Þegar sveitarfélög sameinast öðrum eins og títt hefur verið síðustu ár 

þá haldast fjallskilin óbreytt líkt og fyrir sameiningu.
51

 Í septembermánuði eru afréttir 

smalaðir og víðast hvar hefjast fjallferðir í 22. viku sumars. Það er mjög misjafnt eftir 

landshlutum og héruðum hversu langar fjallferðirnar eru og hversu mannaflsfrekar. Til 

þess að manna þessar fjallferðir hefur víða verið gripið til fjallskilaskyldu sem má líkja 

við herskyldu, fjáreigendur eru þá skyldugir til að leggja menn til fjallferðanna, mis 

marga eftir fjárfjölda á bænum.
52

 Þetta er öðruvísi á svæðum þar sem afréttarmálafélög 

eru starfrækt en þá sækja menn einfaldlega um að fara líkt og þeir séu að sækja um 

vinnu, alveg óháð því hvort þeir eigi nokkra kind.  

Sá sem fer fyrir fjallleitum og ræður öllu þegar inn á afréttinn er komið kallast 

víðast hvar leitarforingi en á Suðurlandi ber hann tignarnafnið fjallkóngur, enda er hann 

einvaldur á afréttinum í þessa daga sem fjallferð stendur yfir.
53

 Fjallkóngurinn er ráðinn 

til starfa af hreppsnefnd eða afréttarmálanefnd og í fjallskilasamþykkt stendur skrifað að 

enginn geti skorast undan því starfi sé hann talinn fullfær til að sinna því.
54

 Um starf 

fjallkóngs stendur jafnframt skrifað:  

                                                   

 

 

 
48

 Bragi Sigurjónsson, Göngur og réttir, 1, 18. 
49 Bragi Sigurjónsson, Göngur og réttir, 1, 13. 
50 Lög um afréttarmálefni, fjallskil o.fl. 1986. 
51 Lög um afréttarmálefni, fjallskil o.fl. 1986. 
52 Bragi Sigurjónsson, Göngur og réttir, 1, 24. 

Þeir skipa í leitir og stjórna leitum og rekstri fjárins til rétta. Þeir hafa og 

með ráði sveitarstjórna, umsjón við réttarhöldin í aðalréttum. Ef menn 

sýkjast í fjallleitum, ef slys verða, ef óvenjulegar hættur koma fyrir eða 

einhvern vanda ber að höndum, ráða fjallkóngar hvað til bragðs skuli taka, 

með ráði þeirra fjallmanna sem þeir treysta best.
55

 

 

Í samþykktinni stendur jafnframt að fjallmenn eigi að sýna kóngi sínum tregðulausa 

hlýðni í öllu, annars geti fjallkóngur rekið einstaklinginn aftur til byggða.
56

 Hlutverk 

fjallkóngsins er gífurlega mikilvægt og í því felst mikil ábyrgð. Sá einstaklingur þarf að 

hafa stjórnunarhæfileika, vera manna kunnugastur á afréttinum og kunna að bregðast 

rétt við aðstæðum, vera úrræðagóður og gætinn en ekki síst hafa traust fjallmanna.
57

 

Tignarheitið fjallkóngur á því vel við þótt valdatíminn miðist að mestu leiti við tæpar 

tvær vikur á ári og gildi aðeins inni á afréttinum og þegar fjársafnið er rekið til rétta. 

 

 

Mynd 1. Kort af afréttunum milli Þjórsár og Hvítár. 

                                                   

 

 

 
55 Fjallskilasamþykkt Árnessýslu austan vatna, 110. 
56

3. 2. Afréttirnir milli Þjórsár og Stóru-Laxár 

Á milli Þjórsár og Stóru- Laxár í Árnessýslu liggja tveir afréttir, annarsvegar Flóa- og 

Skeiðamannaafréttur sem liggur vestar og hinsvegar Gnúpverjaafréttur sem liggur 

austar.  Þessir afréttir liggja báðir inn að Hofsjökli og fyrsta leit á þeim er lengsta leit 

landsins eða 10 og 11 dagar að réttardeginum meðtöldum.
58

 Báðir afréttirnir eru 

smalaðir alfarið á hestum fyrir utan þrjú svæði sem verður að fara um gangandi. Það er 

Laxárgljúfur í stóru Laxá, hluti Geldingadalsfjalla á Flóamannaafrétti og Gljúfurleitin á 

Gnúpverjaafrétti.
59

 Innsti hluti þessara afrétta er smalaður í samsmölun en það merkir að 

Gnúpverjar og Flóa- og Skeiðamenn smala hann saman en leiðir þeirra skiljast svo 

þegar nær dregur byggð og hver hópur fer í sína leit. 

                        

3.2.1. Gnúpverjaafréttur 

Gnúpverjaafréttur liggur ofan Þjórsárdals, vestanmegin við Þjórsá, allt inn til Arnarfells 

hins mikla sem hvílir við rætur Hofsjökuls. Mörk afréttarins til vesturs miðast við Fossá 

en þar sem henni sleppir liggja mörkin um Flóamannaöldu og þaðan í beinni stefnu í 

Arnarfell. Á svæðinu innan Dalsár tilheyrir vestasti hluti afréttarins Flóa- og 

Skeiðamannaafrétti og þess vegna er svæðið innan Dalsár smalað í samstarfi við Flóa- 

og Skeiðamenn. Frá efsta bæ í Þjórsárdal og inn í Arnarfell er talið að vegalengdin sé 

um 120 kílómetrar og þar af leiðandi einar lengstu leitir landsins.
60

 Aftur á móti er 

afrétturinn hvergi mjög breiður eða aðeins um 5-10 kílómetrar og hann liggur í á milli 

400 og 600 metra hæð yfir sjávarmáli. Afrétturinn er nokkuð sléttlendur en hann 

einkennist af ávölum ásum sem liggja frá norðaustri til suðvesturs og halla allir niður að 

Þjórsá. Nokkuð margar ár eru á afréttinum og þær stærstu geta torveldað smölun 

töluvert. Mestar þeirra eru Dalsá, Hnífá og Kisa.
61

  Á Gnúpverjaafrétti eru frjósöm 

graslendi með fjölbreyttum gróðri, fjöll og sandar auk hárra fossa. Allt dvelur þetta í 

návígi við jöklana og því má segja að á Gnúpverjaafrétti ríki mikil öræfafegurð.
62

 Þegar smala skal Gnúpverjaafrétt leggja smalar af stað í þremur hópum. Þeir 

fyrstu sem leggja af stað hefja ferðina miðvikudaginn í 20. viku sumars og er sú leit 

kölluð Langaleit eða Sandleit. Þessir menn fara alla leið inn að Hofsjökli og fá þar að 

upplifa stórkostlegt landslag og mikla öræfakyrrð.
63

 Laugardaginn eftir að 

Sandleitararnir leggja af stað fara svokallaðir Norðurleitarar af stað og hitta svo 

Sandleitarana í Bjarnarlækjarbotnum á sunnudagskvöldinu.
64

 Þessir tveir hópar 

sameinast svo um að smala Norðurleitina á mánudeginum en það er svæðið á milli ánna 

Kisu og Dalsár. Eftir að Norðurleitin hefur verið smöluð ríða Flóa- og Skeiðamenn yfir 

á sinn afrétt og Gnúpverjarnir ljúka smölun afréttarins einir. Seinasti hópurinn, 

Dalsármenn, leggja af stað úr byggð á sunnudeginum og þeir hitta Sand- og 

Norðurleitara á þriðjudagsmorgninum.
65

 Þá eru smalarnir orðnir rúmlega 20 talsins og 

smala afréttinn fram að afréttargirðingu en reka svo safnið niður í Skaftholtsréttir. Gist 

er í tveimur skálum eftir að allir fjallmennirnir hafa sameinast og komið niður í réttir á 

fimmtudagskvöldinu. Réttirnar fara svo fram á föstudagsmorgninum.
66

 Á 

Gnúpverjaafrétti er svo farið í eftirsafn viku seinna en þá fara færri menn og smala því 

fé sem orðið hefur eftir í fyrsta safni.
67

 Í þriðju leit á Gnúpverjaafrétt er ekki lengur farið 

en það var lengi gert.
68

 

3.2.2. Flóa- og Skeiðamannaafréttur 

Í lágsveitum Árnessýslu, austan Ölfusár eru margar landlitlar jarðir og því hefur verið 

nauðsynlegt að koma fé í sumarbeit á afréttunum. Þessar sveitir eiga aftur á móti ekkert 

upprekstrarland til fjalla sem liggur að heimalöndunum. Þetta olli miklum vanda á 

sínum tíma en var leyst þannig að Flóa- og Skeiðamenn fengu sinn eigin afrétt í miðri 

tungunni á milli Hvítár og Þjórsár.
69

 Flóa- og Skeiðamannaafréttur liggur upp frá 

Gnúpverjahreppi og er staðsettur á milli Stóru-Laxár og Fossár. Þar sem Stóru-Laxá 

sleppir liggur miðið úr Rjúpnafelli eystra, um Lambafell, Kisufell, Þverfell og þaðan í 

Jökul. Afrétturinn liggur í 600- 800 metra hæð og er 10- 15 km breiður og 70-80 km 

                                                   

 

 

 
63

langur. Afrétturinn er frekar víðlendur en einkennist af gróðurlitlum en ávölum öldum í 

landslaginu og grjóthálsum sem liggja frá norðaustri til suðvesturs.
70

 Flóa- og 

Skeiðamannaafrétti er skipt í tvö leitarsvæði eða leitir eins og það er kallað og kallast 

þær í daglegu tali Austurleit og Vesturleit sökum legu sinnar á afréttinum. Vesturleitin 

liggur á milli Stóru-Laxár og hinna svokölluðu Kóngavarða en Austurleitin afmarkast af 

Kóngavörðunum í vestri og Fossá í austri. Vesturleitin samanstendur af mönnum úr 

Hraungerðishreppi, Villingaholtshreppi, Sandvíkurhreppi og Selfossi en Austurleitin er 

skipuð mönnum af Skeiðum, Stokkseyri, Eyrarbakka og Gaulverjabæjarhreppi.
71

 

 Tilhögun smölunar í Austur og Vesturleit er mjög svipuð. Eins og kom fram í 

kaflanum um Gnúpverjaafrétt þá fara Sandleitarar og Norðurleitarar Flóa- og 

Skeiðamanna innúr með Gnúpverjum og stunda samsmölun með þeim fyrir innan Dalsá. 

Leiðir þessara manna skiljast á þriðjudagsmorgni og Vesturleitararnir ríða í náttstaðinn 

Sultarfit en Austurleitararnir í Skeiðamannafit. Á leiðinni þangað smala 

Vesturleitararnir með sér Laxárdrög og Flóamannafjöll. Þá eru komnir á þá náttstaði 

smalar úr byggð sem kallast Fitarmenn sem sameinast hópunum. Þessir Fitarmenn 

lögðu af stað úr byggð á mánudeginum og fyrsti smaladagurinn hjá þeim er 

miðvikudagurinn.
72

 Síðasti hópur Vesturleitarinnar leggur af stað á 

þriðjudagsmorgninum og ríður inn í skálann Hallarmúla. Sá hópur smalar Tangann 

svokallaða og Laxárgljúfur en lenda svo í línu með hinum Vesturleiturunum sem koma 

innan af Sultarfit og klára smaladaginn þannig. Þá er Vesturleitin orðin fullmönnuð og 

allir smalarnir gista saman eina nótt í Hallarmúla. Tvo daga til viðbótar tekur 

Vesturleitina að smala fram að afréttargirðingu og reka safnið niður í Reykjaréttir. 

Síðasti hópur Austurleitarinnar leggur af stað úr byggð á miðvikudeginum og kallast 

Klettarar. Þeir smala svo ásamt þeim mönnum úr Austurleitinni sem lengra fóru frá 

skálanum Kletti og niður að afréttargirðingu, reka svo einnig niður í Reykjaréttir. Þrátt 

fyrir að Austurleit og Vesturleit gisti ekki á sömu stöðum þá er reynt að vera samstíga í 

smöluninni svo ekki renni fé á milli leitanna og tapist þannig. Fénu úr báðum söfnum er 

svo réttað í Reykjaréttum á laugardeginum.
73

 Í hvorri leit um sig er svo farið í eftirsafn 

viku eftir réttir en í það fara færri menn og eru í sex daga. Á Flóa- og 

Skeiðamannaafrétti er svo farið í þriðju leit sem kallast eftirleit. Í hana fara fjórir til 

fimm smalar úr báðum leitum og leita bæði Austur- og Vesturleitina í sameiningu. Í þá 

leit er lagt af stað þegar veðurútlit er gott dagana í kringum 20. október.
74

 Að tala um 

eftirsafn sem aðra leit og eftirleit sem þriðju leit er sunnlensk málvenja en víðast hvar á 

landinu er einungis talað um eftirleit og á það þá við bæði aðra og þriðju leit.
75

 

 

Mynd 2. Hallarmúli, náttstaður Vesturleitar. 

3.3. Aðbúnaður Fjallmanna 

Í gegnum tíðina hafa orðið miklar breytingar á aðbúnaði fjallmanna þrátt fyrir að 

smölunin sé svo til eins. Hér á árum áður voru vissulega leitarmannakofar á afréttinum 

en þeir voru litlir og einungis hugsaðir fyrir menn í eftirsafni og eftirleit ásamt hestunum 

þeirra. Fjallmenn í fyrra safni urðu að gera sér það að góðu að liggja í tjöldum í öllum 

veðrum þó oft væri reynt að koma öllum fyrir í kofunum ef veður voru afspyrnu slæm. 

Akvegur var lagður inn fyrir Fjórðungssand á vegum Landsvirkjunar á árunum 1969- 

1970 og það varð til þess að leitarkofar voru byggðir á Gnúpverjaafrétti, enda 

auðveldara að koma byggingarefni á staðina.
76

 Svipaða sögu má segja af Flóa- og 

Skeiðamannaafrétti.
77

 Í þeim skálum sem notaðir eru í dag er gott að vera og aðbúnaður 

til fyrirmyndar. Við suma þeirra er rafstöð svo hægt er að kveikja ljós og hella upp á 

kaffi, vatnsklósett má finna í þeim flestum og nóg af gas- hitablásurum til þess að ylja 

köldum smölum. Eftir að vegir voru lagðir var hægt að girða hestagirðingar við kofana 

en áður hafði þurft að hefta hestana í náttstað og vona að þeir kæmust ekki langt í burtu 

yfir nóttina.
78

  

 Eftir að vegslóðarnir voru lagðir um afréttina lögðust trússflutningar á hestum af 

og farið var að notast við dráttarvélar með vagna til þess að koma farangri fjallmanna á 

milli staða. Þá þurfti að ráða sérstakan mann til þess að gegna hlutverki trússara en sá 

maður sér um að aka traktornum á milli staða og elda ofan í fjallmenn. Nú er nefnilega 

farið að hafa sameiginlegt mötuneyti í náttstað í stað þess að hver og einn þurfi að koma 

með nesti fyrir sjálfan sig. Með tilkomu dráttarvélanna á afréttinum var hægt að byrja að 

nota talstöðvar sem þótti mikil framför. Þannig gat fólk neðan úr byggð fengið fréttir af 

smalamennskunni auk þess sem talstöðvarnar eru mikið öryggisatriði ef slys ber að 

höndum inni á afrétti.
79

 Nú á síðustu árum eru margir smalar farnir að nota GSM síma 

inni á afréttinum enda farsímasamband sífellt að aukast á hálendinu. Þannig geta 

fjallmenn jafnvel hringt í hvern annan ef þarf að koma skilaboðum á milli. Allar þessar 

breytingar hafa gert fjallferðirnar auðveldari fyrir smalana og létt vinnuna töluvert. Það 

að geta hvílst í hlýjum kofa og náð góðum nætursvefni í stað þess að vera andvaka í 

tjaldi sem er við það að fjúka verður að teljast breyting til batnaðar en um veðurfar í 

fjallferðum verður einmitt fjallað í næsta kafla. 

3.4. Veðurfar 

Veðurfar í fjallferðum getur verið allavega, enda er september mánuður mikilla 

umhleypinga. Ef skoðuð eru veðurkort yfir úrkomu á afréttunum sem um ræðir í þessari 

ritgerð þá er langmest úrkoma í september og október, einmitt þegar fjallferðirnar eiga 

sér stað.
80

 Vatnavextir eru oft miklir og geta valdið vandræðum þegar reka á fé yfir 

vatnsmiklar ár. Nokkrum sinnum hafa orðið slys vegna þessa og nú síðast árið 2007 

þegar rétt rúmlega 100 kindur drukknuðu í Kálfá þegar verið var að reka þær yfir ána. 

Veður hafði verið afskaplega slæmt alla vikuna og gengið á með norðaustan slagviðri 

og mikilli rigningu sem gerði það að verkum að allir lækir urðu að stórfljótum. Reyndir 

fjallmenn sögðu að þetta hefðu verið með erfiðustu leitum sem þeir hefðu tekið þátt í, 

allt útaf veðrinu og það hafi verið einstök heppni að ekki hafi orðið slys á mönnum.
81

 

Þetta allt segir sitt um hversu stórt hlutverk veðrið leikur í fjallferðum, hvar sem er á 

landinu.  

 Það er ekki bara vatnsveður sem getur valdið ama heldur einnig snjókoma, rok 

og þoka. Nú síðast haustið 2012 sátu fjallmenn fastir í skála í einn dag vegna svo mikils 

hvassveðris að ekki var stætt utandyra.
82

 Fjölmargar sögur eru til af vandræðum vegna 

snjóa og mikil þoka getur gert smölum einstaklega erfitt fyrir, þeir geta tapað áttum og 

villst og svo gefur auga leið að ekki er gott að leita að fé þegar ekki er hægt að sjá handa 

sinna skil. Það vill oft loða við að þær ferðir eru eftirminnilegastar sem erfiðastar eru og 

erfiðleikarnir stafa yfirleitt af veðrinu. Þess vegna er engin furða að flestar þær fræknu 

fjallferðasögur sem skráðar hafa verið niður eða fólk segir sín á milli snúast að miklu 

leyti um veðrið og afleiðingar þess.
83

 Þó mikið sé talað um vont veður í sambandi við 

fjallferðir er það nú líka oft sem veðrið er mjög gott. Fátt er betra en að ríða um afréttinn 

í sólskini með heiðan himin þar sem fjallahringurinn skartar sínu fegursta. 

3.5. Töfrar fjallanna 

Þrátt fyrir að vera oft á tíðum mjög krefjandi og erfitt þá sækja menn í það að fara á fjall 

svo árum og áratugum skiptir. Þegar heim er komið eftir erfiða fjallferð líður ekki 

langur tími þar til menn eru tilbúnir til þess að fara aftur af stað, enda eru töfrar fjallanna 

ótrúlega kraftmiklir. Jóhann Kolbeinsson var mjög lengi fjallkóngur á Gnúpverjaafrétti 

og lýsir hér þránni til fjallanna: 

Finnst mér einkennilegt að hugsa til þess, að ég sé nú svipaðar sýnir, er ég fer 

fram Hjallana, og bar fyrir augu Eiríks afa míns fyrir nærfellt hundrað árum: 

fjárhópa, ríðandi og gangandi menn með hundana sína, og sömu tignarlegu 

náttúruna. Margt hefur breyst á þessu árabili, en þetta má heita eins. Þá er annað 

sem lítið breytist hér, þrátt fyrir öll þau lífsþægindi, sem tækni nútímans hefir 

uppá að bjóða. Það er þráin til fjallana. Þau laða okkur til sín með tign sinni og 

fegurð og heilnæmu andrúmslofti, og endurnæra bæði líkama og sál. Í óbyggðum 

Íslands finnur nútímamaðurinn þá hvíld frá öllum skarkalanum og hraðanum, sem 

hann raunverulega þráir að fá.
84

  

 

 
Mynd 3. Fjallmaðurinn er oft í mikilli kyrrð á meðan smölun stendur. 

 

Þetta er skrifað á nýárdag árið 1948, fyrir 65 árum síðan en á allt eins við núna árið 

2013. Þeir eru margir sem hafa reynt að lýsa þeirri tilfinningu sem grípur hug og hjörtu 

manna í fjallferðum. Sérstaklega virðist hugur manna reika inn í Arnarfell og sagt er að 

þeir sem hafa einu sinni komið þangað þrái alltaf að komast þangað aftur. Um Arnarfell 

stendur skrifað í bókinni Göngur og réttir: 

Náttúran á þessum slóðum býr yfir einhverjum töfrum, svo að jafnvel þeir, sem 

annars eru ekki hrifnæmir, verða snortnir af fegurð hennar, frjósemi, auðn og 

hrikaleik. Ævafornir götutroðningar, e.t.v. úr grárri forneskju (hjá Arnarfellsöldu), 

sýna, að löngu horfnar kynslóðir hafa lagt þarna leiðir sínar. Þarna hafa forfeður 

okkar og feður lifað glaða daga í fjárleitum í blíðviðri á haustin, og einnig háð 

harða baráttu við óblíðu náttúrunnar, illviðri og vatnavexti, og þarna hefir 

grasafólk og skemmtiferðafólk notið vordýrðarinnar. Jafnvel útilegumenn hafa átt 

þarna griðarstað um stundarsakir. Og enn í dag seiða óbyggðirnar til sín aldna og 

unga, og þeir telja sig lánssama, sem fá að dvelja fáeina daga á haustin í faðmi 

fjallanna í öræfakyrrðinni, fjarri öllum skarkala og flughraða 

vélamenningarinnar.
85

 

 

Í báðum þessum textum kemur fram hversu mikinn frið er að finna á afréttinum og hið 

langþráða frí frá umheiminum. Það má ætla að fyrir fólk sem fékk aldrei frí frá daglegu 

amstri bústarfanna hafi það verið kærkomin hvíld að komast í annað umhverfi, burt frá 

áhyggjum heimilisins og grenjandi smábörnum. Fjallferðin var eflaust eina fríið sem 

bauðst árið um kring og því þess vegna vel tekið. Töfrar og friðsæld fjallanna eru 

óumdeilanleg og seiða menn til sín ár eftir ár. 

3.6. Fjallmannahópurinn 

Á fjalli koma saman margir ólíkir einstaklingar sem sameinast um eitt markmið og 

verða þar af leiðandi hópur þessa fáu daga sem fjallferðin stendur, allavega ef við 

horfum til kenningar Dundes um hópa sem fjallað var um í kafla 2.3. Í 

fjallmannahópnum geta verið unglingar frá fermingaraldri, allt upp í 70 ára einstaklinga, 

karlar jafnt sem konur og úr öllum þjóðfélagshópum. Í grunninn er þessi hópur 

fjallmanna svipaður frá ári til árs en sífellt á sér stað hægfara endurnýjun á mönnum þar 

sem einhverjir detta út en aðrir koma inn í staðin. Nýir einstaklingar tileinka sér siði 

hópsins og falla þannig inn í hann án þess að þurfa að þekkja alla sem tilheyra hópnum. 

Hópurinn sem myndast á fjalli er sérstakur, líklega fyrst og fremst vegna þess hversu fáa 

daga hópurinn varir. Ólafur Einarsson, fjallmaður til áratuga tjáði sig um þetta í viðtali 

sem tekið var við hann í byrjun árs 2013:  

Ja þetta eru dálítið sérstök samskipti og fólk safnast saman í fyrsta áfangastað eða 

fyrsta náttstað og það er bara að safnast saman með eitt markmið í huga og það er 

að vinna sameiginlega að því að smala fénu og um það snýst þetta. Þar að auki að 

hafa gaman af og skemmta sér og njóta samvista í þessa daga sem þetta stendur 

yfir og það myndast oft skemmtileg stemming og þetta verður mjög, mjög öflugur 

hópur þegar þetta er komið saman, allir stefna að einu marki og vinna að því 

sameiginlega. Og þannig helst það út ferðina, það er lokið hverju dagsverki fyrir 

sig og síðan er skemmt sér á kvöldin og hópstemmingin verður mjög mikil oft á 

tíðum. Og þegar að þessu verkefni er lokið og allir komnir, féð er komið til rétta 

og allir fara til síns heima og blandast heimaliðinu þá gufar þetta upp. Þá er 

hópurinn ekki lengur til.
86

 

 

Samkvæmt Ólafi er fjallmannahópurinn einungis til á meðan  fjallferðinni stendur og 

gufar upp um leið og verkefninu er lokið. Hópurinn birtist svo ekki aftur fyrr en í næstu 

fjallferð. Þetta er mjög sérstakt og ótrúlegt að hópur fólks sem virðist vera mjög náin 

skuli leysast upp um leið og komið er til byggða. Þegar nánar er að gáð er ástæðan sú að 

virkni hópsins, drifkrafturinn sem heldur honum gangandi, er aðeins til staðar einu sinni 

á ári. Í kafla 2.3. var fjallað um virkni hópa og þar kom fram að sumir hópar hafa aðeins 

virkni einu sinni á ári eða á nokkurra ára fresti en hverfa þess á milli. Að sjálfsögðu 

halda einstaklingarnir áfram að þekkjast vel en hópurinn er ekki til sem slíkur. Af 

einhverjum ástæðum verða samskipti fjallmannahópsins þó ótrúlega náin þrátt fyrir að 

hittast aðeins einu sinni á ári og þá nánd má útskíra með hugtakinu félagsflæði. 

 Afréttur er jaðarsvæði, langt frá byggð og þar eiga fjallmenn ekki heima en eiga 

þangað brýnt erindi. Vegna þess að fjallferðir fara fram á jaðarsvæði, langt frá hinu 

daglega amstri, má segja að það að fara á fjall teljist til veraldlegs jaðarástands (sjá kafla 

2.4.). Ástæðan fyrir því að fjallferðin fellur undir veraldlegt jaðarástand í stað þess 

hefðbundna er sú að það að fara á fjall er valkvætt. Fjallmenn velja að draga sig út úr 

daglegu amstri og hverfa til fjalla þar sem erfitt er um samskipti við umheiminn. Þar 

hverfa þeir inn í veröld þar sem ríkja önnur gildi en í byggð en til dæmis geta menn sem 

gegna ábyrgðarmiklum hlutverkum heimafyrir komið inn sem nýliðar á fjalli og haft þar 

sama vald og óharðnaðir unglingar sem einnig eru að fara sína fyrstu ferð. 

Einstaklingarnir verða einn samstæður hópur þar sem allir eru jafnir, utan 

fjallkóngsins.
87

 Þegar þessi hópur fólks finnur sig saman í þessu jaðarástandi og allir 

einstaklingarnir hafa sama markmið myndast  ósjálfrátt félagsflæði innan hópsins. Líkt 

og fram kom í kafla 2.5. þá verður félagsflæði þegar einstaklingar innan hópa gleyma 

daglegu amstri, finna til samkenndar með félögum sínum og setja til hliðar allan 

félagslegan ágreining. Segja má að fjallmennirnir gleymi sér allir í sínu sameiginlega 

markmiði en þegar þeir komast til byggða og hitta annað fólk þá hrökkvi þeir út úr 

jaðarástandinu og þar með félagsflæðinu. Hópurinn leysist upp og birtist ekki aftur fyrr 

en einstaklingarnir finna sig aftur í þessu sama jaðarástandi ári seinna. 

 Fjallmannahópurinn er þess vegna dæmi um hóp með litlu samhengi en einnig er 

hægt að finna hópa með miklu samhengi á fjalli.
88

 Dæmi um hóp með miklu samhengi 

er hópurinn sem fer saman í eftirleit og eins hópurinn sem fer í lengstu leitina. Þessir 

hópar eru með fáum einstaklingum sem eru einangraðir saman í marga daga og þannig 

myndast varanlegri tengsl. Í viðtalinu við Ólaf Einarsson sem vitnað var í hér að ofan 

minnist hann á að hafa farið í eftirleit í mörg ár með sömu körlunum. Eins og hann lýsir 

sambandinu þeirra á milli má glögglega sjá að þessi litli hópur eftirleitara er hópur með 

miklu samhengi: ,,Sambandið er þannig að þó við hittumst ekki nema einu sinni á ári 

utan þessara, þessara hérna ferða.. þá  getum við talað saman eins og við höfum bara rétt 

skroppið frá stutta stund.“
89

 Þetta sýnir að á fjalli geta myndast náin vinasambönd og að 

varanleiki hópsins veltur að miklu leyti á stærð hans. Í stóra fjallmannahópnum eru öll 

samskipti í rauninni á yfirborðinu og einstaklingarnir gleyma sér í félagsflæði hópsins 

án þess að samskiptin risti mjög djúpt. Þegar hópurinn minnkar breytist samskiptin og 

verða dýpri sem veldur því að minni hópurinn hefur mikið samhengi á meðan stóri 

hópurinn hefur lítið.  

4. Konur á fjalli 

Í þessum kafla verður fjallað um það þegar konur ruddu sér leið inn í fjallferðirnar sem 

hingað til höfðu aðeins verið skipaðar karlmönnum. Farið verður í þróun kvennastarfa á 

Íslandi og hvernig sú þróun hafði áhrif á að konur fóru að hugsa sér til hreyfings þegar 

kemur að fjallferðum. Við kynnumst frumkvöðlunum í fjallferðum kvenna betur og 

veltum fyrir okkur sterkum tengslum fjallferða við kenningar Bourdieu um veruhátt. 

Tekið verður saman hver einkenni kvennanna sem fóru fyrstar á fjall voru, ef einhver, 

og hver staða kvenna er á afréttinum í dag. 

4.1. Störf kvenna 

Í gegnum tíðina hefur tíðkast mikil verkaskipting á milli kynja og það á jafnvel við enn 

þann dag í dag þó það sé ekki í sama mæli og var á fyrri hluta 20. aldar og fyrr. 

Verkaskipting til sveita var alltaf mikil og ekki þótti við hæfi að skipta verkum öðruvísi 

en hefð var fyrir. Dæmi um þetta er að karlar sáu nær alltaf um að slá en konurnar höfðu 

þann starfa að snúa og raka heyinu. Eins sáu konur ávallt um allt innanstokks á meðan 

karlarnir sáu um alla aðra umsýslu við búið. Þær sáu alfarið um matargerð og að vinna 

mjólkurmat úr mjólkinni, skyr, smjör, osta og fleira.
90

 Á haustin sáu karlmenn um að 

fara á fjall, rétta fénu, aflífa það, flá skrokkana og raka gærurnar. Á þessi haustverk 

karlanna er minnst í Búalögum en ekki einu orði á alla þá vinnu sem konurnar sáu um í 

sláturtíðinni.
91

 Konurnar sáu þá um að vinna allan innmatinn, útbúa slátur og koma í 

geymslu til vetrarins. Það hefur verið gífurleg vinna en greinilega ekki eins vel metin og 

það sem karlarnir gerðu.  

Lengi vel tíðkaðist einnig að konur sáu um að mjólka kýrnar á meðan verkin í 

fjárhúsinu voru alfarið á herðum karlmannanna. Allar breytingar í þessum efnum voru 

hægfara og það var ekki fyrr en liðið var langt á 20. öldina að körlum þótti ekki 

vansæmd af því að mjólka kýr. Stóran þátt í því að breyta þessari verkaskiptingu átti 

vélvæðingin en þegar mjaltavélar komu fram á sjónarsviðið þá þyrptust karlmennirnir í 

fjósin. Það er nákvæmlega sama þróun og átti sér stað þegar dönsku vefstólarnir birtust 

fyrst á heimilum. Til er saga af því að hreppstjóri á Suðurlandi hafi grátið sáran þegar 

hann frétti að sonur hans hefði farið í fjósið til þess að létta undir með eiginkonu sinni 

sem þá gekk með 12. barn þeirra hjóna.
92

 Öll þessi dæmi sýna að verkaskiptingin til 

sveita hefur verið mjög mikil og haldist óbreytt langt fram á 20. öld. 

Það að fjárhúsverkin hafi verið algerlega á herðum karlmannanna virðist hafa 

teygt sig yfir í það að karlmennirnir voru einir um að fara á fjall á haustin, þrátt fyrir að 

konurnar fengju að reka á fjall og smala heimahagana. Þar sem að konurnar sáu alfarið 

um mjaltirnar áttu þær yfirleitt ekki heimangengt, enda voru þær bundnar kúnum kvölds 

og morgna auk þess að sinna barnaskaranum og heimilinu. Að fara í margra daga 

fjallferð var þess vegna ekki á dagskránni hjá þeim. Karlarnir voru mun frjálsari í sínum 

störfum, sérstaklega yfir sumarmánuðina þegar féð var ekki lengur á húsi. Í réttunum 

tíðkaðist ekki einu sinni að konur drægju fé í dilkana. Þær stóðu yfirleitt álengdar og 

voru prúðbúnar á meðan karlmennirnir sáu um dráttinn.
93

 Í Þjóðviljanum 26. janúar 

1975 birtist „Bréf úr sveitinni“ eftir Guðríði Helgadóttur og þar stendur skrifað um 

kúna: „Tjóðruð við jötuna tjóðrar hún sveitakonuna við mjaltir kvelds og morgna, jól og 

virkan dag.“
94

. Miðað við þessa miklu verkaskiptingu er ekki óeðlilegt að konurnar hafi 

haldið sig til hlés þegar kom að fjallferðum og öðru slíku. Þeirra staður var heima hjá 

búi og börnum á meðan eiginmennirnir sáu um allt sem krafðist langrar fjarveru frá 

heimilinu.
95

 

 Eftir lýðveldisárið 1944 byrjuðu konur að sækjast eftir störfum sem áður voru 

eingöngu skipuð körlum og einnig komu fram á sjónarsviðið störf sem áður höfðu verið 

lítið eða ekkert þekkt hér á landi þannig að úrval og framboð starfa var gjörbreytt frá því 

sem var.
96

 Eftir seinna stríð var efnahagur fjölskyldna mun betri en áður sem gerði það 

að verkum að fleiri konur höfðu efni á að taka stúdentspróf og á sjöunda áratugnum 

varð mikil fjölgun kvenna í langskólanámi. Konur voru kallaðar út á vinnumarkaðinn 

vegna aukinnar þenslu í atvinnulífinu og í fyrsta sinn urðu konur almennt fyrirvinnur 

heimilisins við hlið eiginmanna sinna. Stóran þátt í þessu átti tilkoma nýrra 

getnaðarvarna á markaði en með notkun þeirra gátu konur stjórnað sjálfar sínum 

barneignum og orðið sjálfstæðari.
97

 Þessi fjölgun kvenna á vinnumarkaði uppúr 1944 

rímar við þá þróun sem varð á fjallferðum um sama leyti. Fyrstu konurnar byrjuðu að 

fara á fjall á Gnúpverjaafrétti árið 1943 en fjallferðir kvenna urðu ekki almennar fyrr en 

uppúr 1960 rétt eins og þátttaka kvenna í atvinnulífinu.
98

 Þær samfélagsbreytingar sem 

urðu á þessum árum sjást þess vegna ekki eingöngu í atvinnulífinu heldur einnig á 

öllum öðrum sviðum sem áður höfðu miðast við karlmenn eingöngu, til dæmis 

fjallferðir. 

4.2. Fyrstu konurnar á fjalli 

Eins og áður segir þá fóru fyrstu konurnar á fjall á Gnúpverjaafrétti árið 1943. Það voru 

þrjár ungar stúlkur sem riðu á vaðið en fengu aðeins að fara gegn því loforði að þær 

myndu aldrei aftur biðja um að fá að fara. Jóhanna Jóhannsdóttir frá Hamarsheiði var 

ein þessara stúlkna og hún skrifaði ferðasöguna í blaðið Gnúpverjann árið 1988. Í 

blaðinu segir: ,,Þegar þetta spurðist þóttu þetta mikil tíðindi og ill. Kvenfólk átti ekki 

erindi inn á fjöll, það átti að halda sig heima. En við fórum.“
99

 Hún sagði jafnframt:  

En fjallferðir voru bara fyrir karlmenn, og skipti það engu hvort það var 

nýfermdur unglingur eða óhestvanur kaupstaðarbúi. Karlmaður var karlmaður, 

punktum og basta. Nú var það svo hér við fjallgarðinn, að kvenfólkið smalaði ekki 

síður en karlmennirnir, svo að við töldum okkur órétti beittar. Við vorum 

fullgóðar til að smala heimahagana, en urðum að sitja heima þegar riðið var á 

fjall. En við ræddum málin okkar á milli, og biðum eftir tækifæri.
100

 

 

Hver sem er getur séð óréttlætið í því að hest- og smalavanar stúlkur hafi þurft að sitja 

heima á meðan jafnvel óvanir karlmenn fengu að fara til fjalls. Svona var þó tíðarandinn 

á þessum tíma, konur áttu að halda sig heima. Eins og fram kom í kafla 4.1. var það 

einmitt um þetta leyti, í kringum 1944 sem konur fóru að sækjast eftir störfum sem áður 

höfðu verið eingöngu ætluð körlum. Sú hugmynd að konur gætu unnið karlastörf hefur 

verið farin að stinga sér niður og þessar þrjár stúlkur gripið hana á lofti þrátt fyrir að 

sveitungar þeirra væru ekki eins opnir fyrir þessari hugmynd. Með útsjónarsemi tókst 

þeim þremur að komast á fjall, og það var mikill sigur þrátt fyrir að þær færu ekki nema 

þessa einu ferð. 

 Það var í ágúst 1943 sem tækifærið gafst. Pabbi Jóhönnu var fjallkóngur á þeim 

tíma og í ljós kom að hann átti að senda tvo menn á fjall, einn utan sín sjálfs. Þar sá 

Jóhanna sér leik á borði og eftir miklar rökræður fékk hún það í gegn að fá að fara á 

fjall, en með þeim skilyrðum að biðja aldrei um það aftur og að fá tvær aðrar stelpur 

með sér. Stefanía Ágústsdóttir í Ásum og Guðbjörg Finnbogadóttir í Minni-Mástungu 

slógust í hópinn og svo fór að þær riðu allar til fjalls, þrátt fyrir að hart hefði verið deilt 

á fjallkónginn fyrir að leyfa þessa vitleysu. Jóhanna segir svo frá viðbrögðum 

sveitunganna: „Nú vorum við allar þaulvanar að smala, og svo að segja aldar upp á 

hestbaki, svo að þetta hefði nú ekki átt að vera mikið mál, en við vorum bara kvenfólk, 

annars flokks vara, sem við erum ótrúlega mikið enn í dag.“
101

 Þetta viðhorf virðist þó 

hafa horfið að mestu eftir að komið var innúr. Þeim var tekið eins og hverjum öðrum 

nýliðum af hinum körlunum og þeim var ekki hlíft í neinu, þær unnu til jafns við þá og 

verkaskipting milli kynja var engin. Lífið á fjallinu breyttist víst ekki mikið við komu 

kvennanna nema að því leyti að þær gerðu ferðina miklu skemmtilegri, eða það sögðu 

að minnsta kosti karlkyns fjallmenn.
102

  

 Eftir þessa fjallferð 1943 fóru fáar konur á fjall, aðeins ein og ein með nokkurra 

ára millibili. Það var ekki fyrr en eftir 1960 að konur fóru að fara árlega á 

Gnúpverjaafrétt og fleiri en ein í senn.
103

 Það var aftur á móti ekki fyrr en árið 1965 sem 

fyrstu konurnar fóru að fara á Flóa- og Skeiðamannaafrétt, heilum 22 árum eftir för 

fyrstu kvennanna á Gnúpverjaafrétt. Fyrsta konan til að fara í Austurleit á Flóa- og 

Skeiðamannaafrétti var Svala H. Steingrímsdóttir frá Vorsabæjarhól í Flóa. Hún fór  

fjórar fjallferðir í allt og segir sjálf að þetta hafi verið eitt ævintýri.
104

 Það að hún fór á 

fjall kom þannig til að nágranni hennar, Stefán Jasonarson í Vorsabæ átti að skaffa 

mann á Fit en komst ekki þar sem hann stóð í fjósbyggingu og átti þar af leiðandi ekki 

heimangengt. Þar sem Svala var búin að vera sífellt á hestbaki allt sumarið ákvað Stefán 

að biðja hana að fara fyrir sig í leitina. Svölu langaði að fara en var efins um það þar 

sem hún hafði lánað bróður sínum hestana sína til fjalls og hann var þá þegar lagður af 

stað. En Stefán útvegaði henni hesta og þar með gat Svala farið í sína fyrstu fjallferð 

sem varð upphafið að hennar miklu ást á hálendinu sem hún reynir enn að ferðast um 

sem oftast.
105

 Það verður að teljast vel til fundið hjá Stefáni að detta í hug að senda konu 

fyrir sig á fjall þegar ekki var hefð fyrir því í Flóanum. Þess má reyndar geta að Stefán 

Jasonarson var einn af forvígismönnum í því að koma íþróttum kvenna á koppinn í 

Árnessýslu svo hann hefur greinilega verið mjög hlynntur þátttöku kvenna í því sem 

vanalega þótti einungis ætlað körlum.
106

 Upp úr þessu urðu kvensmalar úr Flóanum 

fleiri og alltaf nokkrar konur sem fara á hverju ári.  

 Þrátt fyrir að á þessum tíma hafi langt verið um liðið síðan konur úr 

Gnúpverjahreppi fóru fyrst á fjall var það nýlunda í Flóanum og viðbrögðin létu ekki á 

sér standa, bæði góð og slæm. Svala minntist þessara orða þegar hún rifjaði upp 

viðbrögð fólks við því að hún væri að fara á fjall: „Ja hvað ætlar þú að gera til fjalls? Þú 

hefur ekkert að gera til fjalls, hvaða gagn heldur þú að eigi að hafa af kellingu?“
107

 Þessi 

viðbrögð komu bæði frá körlum í sveitinni og einnig körlunum sem voru með henni á 

fjalli. Hún segir þó að þetta hafi aðallega verið í nösunum á þeim og fjallmennirnir 

steinhætt að tala um þetta þegar í ljós kom að Svala gat smalað alveg til jafns við þá. 

Viðbrögð kvenna í sveitinni koma þó á óvart því Svala minnist þess að þær hafi lýst yfir 

miklum efasemdum um þetta uppátæki hennar í stað þess að hvetja hana áfram.
108

 Alda 

Hermannsdóttir, annar viðmælandi minn fór fyrst á fjall 1966 og var þá önnur konan til 

þess að fara í Vesturleit á Flóamannaafrétti. Hún minnist þess að hún hafi reynt að fá 

eina vinkonu sína til þess að fara með sér á fjall en vinkonan gat ekki skilið af hverju 

hún ætlaði sér að fara að flækjast það og neitaði þess vegna að fara. Alda segir aftur á 

móti að hún hafi ekki fundið fyrir öðru en jákvæðni frá fjallkörlunum sjálfum, þeir hafi 

allavega náð að fela það vel ef þeir voru á móti þessu.
109

 Þess ber að geta að allir þeir 

karlar sem ég talaði við í tengslum við ritgerðina sögðu að þeir hafi ekki vitað til annars 

en vel hafi verið tekið á móti konunum, enda hafi þær aukið fjölbreytnina í 

félagsskapnum til muna.
110

 Að vísu hafi heyrst einstaka sögur af mönnum sem hafi 

fussað yfir þessu, í gamni og alvöru. Ólafur Einarsson minntist á eitt slíkt tilvik í 

óformlegu samtali í janúar 2013. Þar sagði hann eftir ónafngreindum manni: „Fjallferðir 

voru mannraunir, en svo fóru konur að fara.“
111

 

    

Mynd 4. Mynd sem birtist í Morgunblaðinu af Svölu þegar hún kom úr sinni fyrstu 

fjallferð. 

 

Það að 22 ár hafi liðið frá því að fyrsti kvenmaðurinn fór á fjall á 

Gnúpverjaafrétt og þangað til kona fór á Flóa- og Skeiðamannaafrétt verður að teljast 

furðulegt, þar sem afréttirnir liggja hvor að öðrum og einnig sjálfar sveitirnar. Þessi 

hugmynd Gnúpverjakvenna ætti að hafa smitað frá sér og komið hugmyndum um 

fjallferðir fyrir í höfðum kvenna úr Flóa og af Skeiðum. Þrjár skýringar á þessu hafa 

komið í ljós við úrvinnslu viðtalanna sem tekin voru í tengslum við þessa ritgerð. Fyrsta 

skýringin er sú að fram til ársins 1961 var fjallkóngurinn í Vesturleit á Flóa- og 

Skeiðamannaafrétti Magnús Árnason, bóndi í Flögu í Villingaholtshreppi.
112

 Þau 

ummæli voru höfð eftir honum, bæði í gamni og alvöru, að hann vildi hvorugt sjá á 

fjalli, kellingar eða lóðatíkur.
113

 Af þessum ummælum má ætla að honum hafi fundist 

hvort tveggja jafn gagnslaust til vinnu á afréttinum, enda trufla lóðatíkur hina hundana 

svo mikið að enginn hundur verður til gagns þá fjallferðina. Það að fjallkóngurinn 

sjálfur hafi ekki verið hlynntur því að hafa kvenfólk með á fjall hefur mjög líklega gert 

það að verkum að það hefur ekki verið möguleiki fyrir konur úr Flóanum að fá að fara á 

fjall. Það er ekki fyrr en eftir að hann lætur af störfum sem fjallkóngur og annar tekur 

við að þær fara að hugsa sér til hreyfings. Önnur skýringin gæti verið sú að 

Gnúpverjaafréttur er ekki eins leitóttur
114

 og Flóa- og Skeiðamannaafréttur og þar með 

auðveldari til smölunar.
115

 Það getur verið að þess vegna hafi konum frekar verið treyst 

til að smala þar. Þriðju ástæðuna fyrir því að konur úr Flóa og af Skeiðum hafa ekki 

tekið fyrr af skarið og farið á fjall eins og stöllur þeirra í Gnúpverjahreppnum má skýra 

með hugmyndum Bourdieu um veruhátt en um það verður rætt í næsta kafla. 

 

4.3. Veruháttur fjallmanna og kvenna 

Líkt og fram kom í kafla 2.2. þá hefur hver og einn einstaklingur sérstakan veruhátt sem 

mótast af sögu hans og uppruna en einnig af félagslegum samskiptum. Þeir sem alast 

upp við svipaðar aðstæður hafa þess vegna líkan veruhátt. Einstaklingar velja sér svo 

svið út frá þeim veruhætti sem þeir hafa, meðtaka gildi þess og upp frá því skiptir sviðið 

sköpum fyrir leik og starf einstaklingsins. Þessar hugmyndir um veruhátt og svið má 

skoða í samhengi við fjallmenn og fjallferðir og útskýra þannig af hverju konur úr 

Gnúpverjahreppi fóru fyrr á fjall en konur úr Flóa og af Skeiðum. Einstaklingar sækja 

ekki í fjallferðir nema það sé í þeirra veruhætti og einnig verða þeir að hafa meðtekið 

gildi sviðsins sem fjallferðir eru í þessu tilviki. Þeir sem ekki hafa meðtekið gildi 

fjallferða sjá engan tilgang með þeim og skilja ekki af hverju fólk sækir ár eftir ár í það 

að vera kaldur og hrakinn á hestbaki til þess eins að elta kindur. Fjallmennirnir hafa 

aftur á móti meðtekið gildi sviðsins og sjá nauðsyn þess að smala kindunum saman þrátt 

fyrir að það sé erfitt og finnst það meira að segja mjög gaman. Þeir hafa allir sama 

veruhátt og sá veruháttur fæst bæði úr uppeldinu og að umgangast aðra fjallmenn. 

Í viðtölunum sem tekin voru í tengslum við þessa ritgerð má greina sömu 

orðræðu hjá öllum viðmælendunum. Lilja Loftsdóttir minnist þess í viðtalinu sem tekið 

var við hana að þau systkinin hafi alist upp við fjallferðir og fengið þrána til fjalla beint 

í æð. Þau hafi meira að segja átt leggjabú þegar þau voru krakkar og þegar mennirnir í 

sveitinni fóru til fjalls ruku þau líka til og fóru til fjalls í búleikjum þannig að athafnir 

fullorðna fólksins endurspegluðust í leikjum barnanna.
116

 Þegar hún varð svo nógu 

gömul þá sótti hún strax um að fara í leit, enda var löngunin og spennan í kringum þetta 

mikil.
117

 Allir hinir viðmælendurnir minntust á hversu spennandi það hefði verið að 

heyra eldri karla í sveitinni tala um fjallferðir og ævintýraheiminn inni á afrétti, 

löngunin til að fara hafi alltaf verið mjög mikil.
118

 Svala H. Steingrímsdóttir sagði: 

„Þetta var draumurinn, það var enginn maður með mönnum  nema komast inn á 

fjall.“
119

 Löngunin til þess að fara á fjall virðist hafa verið viðmælendunum í blóð borin 

og þau alist upp við það að karlmenn í kringum þau færu inn á afrétt.  Það að fara á fjall 

hefur spunnist inn í veruhátt þeirra og þau öll tileinkað sér gildi sviðsins, eða eins og 

Lilja sagði: ,, ...krakkarnir voru að streða innúr sem voru alin upp við þetta.“
120

 

 Fjallferðir virðast þó rista dýpra í veruhætti fólks úr Gnúpverjahreppnum heldur 

en í Flóanum og það skýrir að einhverju leyti af hverju konur fóru á Gnúpverjaafrétt 22 

árum áður en konur fóru á Flóa- og Skeiðamannaafrétt. Í fyrsta lagi má skýra þennan 

mun með legu sveitanna í landinu. Gnúpverjahreppur liggur inn til landsins og markast 

af Þjórsá til austurs en heimalöndin liggja að afréttinum til vesturs.
121

 Afrétturinn er þess 

vegna aðeins steinsnar frá byggð og ekki einungis fjarlægir fjalltoppar eins og sýnist í 

Flóanum þar sem að minnsta kosti tveggja daga reið er inn að afréttarmörkum. 

Afrétturinn er þess vegna mjög nálægur í hugum Gnúpverja en hefur litið út fyrir að 

vera mjög fjarlægur fyrir fólk alið upp í Flóanum. Konur úr Gnúpverjahreppnum tóku 

oft þátt í smölun heimajarðanna sinna og hafa þá nánast verið komnar inn á afrétt í 

eltingaleik við kindur.
122

 Þess vegna hefur fjallferð ekki þótt eins fjarlægur draumur og 

hann hefur verið konum í Flóanum. Nálægðin við fjöllin í Gnúpverjahreppnum hefur 

síast inn í veruhátt kvennanna sem þar voru upp aldar og hefur skilað sér í því að þær 

fóru mun fleiri á fjall og mörgum árum fyrr.  

 Í öðru lagi má leiða líkum að því að konur úr Gnúpverjahreppnum hafi einnig 

komist í nánari kynni við hina eiginlegu stemningu sem myndast í kringum fjallferðir og 

réttir. Fjallmenn riðu um sveitina á leið til fjalls á hverju hausti og komu við á ýmsum 

bæjum þar sem sögur hafa verið sagðar og stóreyg börnin hlustað andaktug á. Börnin 

hafa einnig orðið vitni að því þegar fjallsafnið streymdi í gegnum byggðina á leið sinni 

af fjallinu og í réttirnar. Vegna nálægðarinnar við réttirnar hafa börnin og kvenfólkið 

einnig fengið að fara þangað á réttardaginn og drukkið þar í sig menninguna og 

stemninguna sem umlykur samkomuna. Þessu var öðruvísi háttað þegar kom að 

réttardeginum í Reykjaréttum þar sem Flóa- og Skeiðamenn rétta sínu fé. Fólk úr 

Flóanum þurfti að leggja af stað í réttirnar daginn áður og gista nóttina til þess að vera 

tilbúið í réttarstörfin á réttum tíma.
123

 Þess vegna var það ekki á færi allra að mæta á 

staðinn. Konurnar urðu oftast eftir heima til þess að sjá um mjaltirnar og börnin voru 

líka skilin eftir heima, enda voru Reykjaréttir þekktar fyrir að vera slarksamar og ekki 

hentugur staður fyrir börn.
124

 Eftir að einkabílar urðu almenningseign hefði konum átt 

að vera í lófa lagið að skreppa í réttirnar með börnin sín með sér en því miður höfðu 

fæstar konur bílpróf á þeim tíma sem um ræðir og karlarnir gátu ekki skutlað þeim því 

þeir voru að koma af afréttinum. Þannig misstu konur og börn úr Flóanum nær alveg af 

þeirri miklu stemningu sem ríkir í réttum og þau ekki náð að meðtaka gildi sviðsins á 

sama hátt og einstaklingar aldir upp í Gnúpverjahreppnum.  

 Svo virðist sem konurnar hafi því setið heima í kringum réttirnar og gætt bús og 

barna á meðan karlarnir voru í burtu og eflaust myndu margir segja að það hafi verið 

konunum sjálfum að kenna. Þær hefðu vel getað krafist þess að fá að fara á fjall, fá 

bílpróf og komast í réttirnar. Sú var því miður ekki raunin og ef kenningar Bourdieu um 

veruhátt eru skoðaðar frekar þá kemur í ljós af hverju. Í kafla 2.2. kemur fram að 

Bourdieu taldi einstaklinga ómeðvitað valda eigin undirokun í samfélaginu. Án þess að 

um meðvitaða ákvörðun sé að ræða rennur valdaformgerð samfélagsins saman við 

veruhátt einstaklinganna og þannig hafi konur ómeðvitað viðhaldið lágri stöðu sinni í 

samfélaginu. Þannig hafa þær fallið ómeðvitað inn í kvennastörf sem oftast snúast um 

að þjóna karlkyninu.  Veruháttur kvennanna gerði þær svo undirgefnar að þeim hefur 

ekki einu sinni dottið í hug að þær gætu farið á fjall en karlarnir verið heima með börnin 

í staðinn. Konurnar virðast alltaf hafa gefið eftir og einn kvenkyns viðmælandi minn 

segir meira að segja að hún hafi hætt að fara á fjall eftir að hún byrjaði að búa vegna 

þess að karlinn hafi þurft að fara.
125

 Konur virðast alltaf gefa eftir en það er ekki þeim 

sjálfum að kenna heldur veruhættinum sem samfélagið þröngvar uppá þær. Sumar konur 

virðast þó hafa áttað sig á því að ástandið þurfti ekki að vera svona og þær byrjað að líta 

á sig sem jafningja karlmanna á öllum sviðum. Í næsta kafla verður fjallað um að 

brjótast undan valdi vanans. 

4.4. Að brjótast undan viðteknum venjum 

Til þess að taka af skarið og brjótast út úr viðjum valdaformgerðar samfélagsins hefur 

þurft sterka einstaklinga og svo virðist vera að allar þær konur sem voru að fara á fjall 

fyrstu árin hafi átt margt sameiginlegt. Karlkyns viðmælendur mínir voru sammála um 

það og einn þeirra sagði að þetta hefðu verið frekar ákveðnar og vel á sig komnar konur 

sem voru dugnaðar manneskjur og engar pempíur.
126

 Annar segir að þetta hafi verið 

feikna duglegar konur og hálfgerðir spennufíklar, þær hafi svo allar átt það sameiginlegt 

að vera miklar skepnumanneskjur sem hafi haft gaman af hestum og kindum.
127

 Allar 

konurnar sem talað var við komu inn á það að þær hefðu stundað það að temja hesta á 

einhverjum tímapunkti. Tvær þeirra stunduðu tamningar í kringum 1960 en á þeim tíma 

var sjaldgæft að konur sinntu tamningum, þær töldust til karlmannsverka.
128

 Þessar 

tamningar sem konurnar eiga sameiginlegar sýna að þær hafa greinilega haft bein í 

nefinu og ekki einungis sinnt hefðbundnum kvennastörfum heimafyrir.  

Mikið vatn hefur runnið til sjávar síðan konur fóru fyrst á fjall og nú er svo 

komið að kvenmaður gegnir starfi fjallkóngs á Gnúpverjaafrétti. Ólafur Guðjónsson 

sagði þetta um þessi tímamót: „Ætli það sé ekki bara svipuð stökkbreyting frá því forna 

eins og að það skuli vera blökkumaður forseti Bandaríkjanna? Því hefði nú ekki verið 

spáð fyrir bara stuttu.“
129

 Ólafur hittir þarna naglann á höfuðið því fyrir nokkrum 

áratugum hefði hvort tveggja þótt mikil fásinna. En í dag er blökkumaðurinn Barack 

Obama forseti Bandaríkjanna
130

 og konan Lilja Loftsdóttir fjallkóngur Gnúpverja.
131

 Þar 

með er því afreki náð að kona hefur fengið alræðisvald á fjalli og ræður þar yfir hópi af 

körlum og konum. Þrátt fyrir að Lilja sé kvenmaður þá láta karlarnir sér það vel líka að 

vera skipað fyrir af henni og nú þykir þetta fyrirkomulag sjálfsagt, enda hafi hún verið 

færasti einstaklingurinn til þess að taka við stöðunni á sínum tíma.
132

 Konur eru nú á 

dögum greinilega í jafn miklum metum og karlar á fjalli. 

Lilja Loftsdóttir tók við embætti fjallkóngs árið 2004 en hún hafði farið nær 

óslitið á fjall frá því hún var 15 ára árið 1982.
133

 Hún hefur aðeins misst úr tvö ár frá því 

að hún byrjaði að fara en það var í annað skiptið vegna þess að hún var nýbúin að 

eignast barn og í hitt skiptið varð hún að láta í minni pokann fyrir bræðrum sínum og 

vera heima í fjósi á meðan þeir fóru innúr. Mörg árin fór hún bæði í fyrra- og eftirsafn 

þannig að hún náði rétt svo að þvo sokkana sína á milli leita. Hún segir sjálf að þessi 

fjallaárátta sé alger „sérvisku vitleysa“, hún byrjaði meira að segja einu sinni í 

Iðnskólanum en flosnaði, að eigin sögn, upp úr námi af því að hún þurfti að fara á fjall 

og sneri aldrei aftur í skólann.
134

 Miðað við þetta er greinilegt að Lilja hefur verið þaul 

kunnug á afréttinum þegar hún tók við embættinu og hún alveg eins vel í stakk búin 

fyrir embættið og hver sá karlmaður sem til greina hefði komið. 

Þegar sú staða kom upp árið 2004 að finna þurfti nýjan fjallkóng kom nafn Lilju 

upp hjá þeim sem voru að skipa í starfið vegna þess að á þeim tíma var hún með þeim 

vönustu sem voru að fara á fjall og hún var einnig orðin ein af þeim elstu. Þegar hún var 

svo spurð hvort hún vildi taka þetta að sér þá neitaði hún í fyrstu. Henni fannst hún ekki 

vera tilbúin, enda lægi mikil ábyrgð á herðum fjallkóngsins. Þegar leitað var víðar að 

fjallkóngi en enginn fannst var Lilju sagt að hún yrði að taka þetta að sér, enda stendur í 

fjallskilareglugerð að ef einstaklingi er treyst fyrir þessu þá verði hann að segja já. Þar 

með var Lilja orðin fjallkóngur. Hún segist aldrei hafa orðið vör við annað en að allir 

væru sáttir við það og segir að körlunum þyki ekkert verra að vera undir kvenmann 

settir þó vitanlega sé stundum skotið á hana í góðlátlegu gríni. Hún var búin að vera 

með þessu sama fólki á fjalli í mörg ár og samkenndin sé alltaf góð þegar innúr er 

komið líkt og kom fram í kafla 3.6. um hópa á fjalli.
135

 Allir hafa sameiginlegt 

markmið, það er að smala fénu til byggða og hópurinn verður því sterkur og upp hefst 

félagsflæði líkt og útskýrt var í kafla 2.5., hvort sem að fjallkóngurinn er kona eða karl.  

 Það vakti athygli út fyrir byggðarlagið þegar Lilja var orðin fjallkóngur og hún 

komst meira að segja á forsíðu Morgunblaðsins, svo merkilegt þótti að kvenmaður væri 

fjallkóngur í lengstu leit á Íslandi. Lilja minnist þess að margar konur hafi komið að 

máli við sig og öllum þótt mikils um vert að kona væri orðin fjallkóngur. Lilja leit aftur 

á móti aldrei á þetta út frá þessu kynjaða sjónarmiði sem allir aðrir virtust einblína á, af 

hverju ætti þetta að vera eitthvað merkilegra bara af því að hún var kona? Í sambandi 

við þetta sagðist Lilja oft hafa fengið spurninguna: ,,En hlýða þeir þér?“
136

 sem henni 

fannst undarleg spurning. Af hverju ættu þeir ekki að gera það? Að konurnar hafi spurt 

þessarar spurningar sýnir að það er enn meitlað í veruhátt margra kvenna að karlmenn 

séu konum æðri. Aftur á móti hefur það viðhorf horfið algerlega úr veruhætti Lilju. Hún 

getur ekki séð af hverju karlarnir ættu ekki að hlýða henni á meðan hinum konunum 

þykir skrítin tilhugsun að kona gefi skipanir og karlarnir hlýði möglunarlaust. Þrátt fyrir 

að margar konur telji karla æðri þá eru til margar konur eins og Lilja sem sanna hið 

gagnstæða, að til eru konur sem líta að öllu leyti á sig sem jafningja karla. Þau 

sjónarmið virðast allar konurnar sem eru frumkvöðlar í fjallferðum kvenna eiga 

sameiginleg.  

 Nú í seinni tíð er það alvanalegt að konur fari til fjalls og allt niður í 14 ára 

stúlkur hafa nú smalað afréttinn til jafns við karlmenn. Á Gnúpverjaafrétti eru oftast 8-

10 konur í fyrra safni en dálítið færri á Flóa- og Skeiðamannaafrétti, þó alltaf 

einhverjar.
137

 Það kom meira að segja fyrir eitt árið að meira en helmingur skipaðra 

fjallmanna á Gnúpverjaafrétti voru konur. Það verður að teljast ótrúlegt afrek og hefði 

sjálfsagt talist óhugsandi fyrir nokkrum áratugum.
138

 Konurnar eru orðnar eðlilegur hluti 

af fjallmannahópnum og enginn amast við því að hafa þær með, enda er hópurinn 

sterkur meðan á smöluninni stendur og mikið félagsflæði ríkjandi sem gerir ekki upp á 

milli fólks, hvort sem um ræðir konur eða karla.  

5. Niðurstöður 

Í þessari ritgerð hefur verið tæpt á ýmsu sem snýr að fjallferðum og reynt að leita svara 

við þeim hugleiðingum sem fram komu í inngangi. Farið var yfir kenningar fræðimanna 

á borð við Bourdieu og kenningar hans um veruhátt auk kenninga Dundes, Toelken, van 

Gennep og Turner um hópa, félagsflæði og jaðartímabil. Þessar kenningar hjálpuðu til 

við að skilja það sem á sér stað innan fjallmannahópsins á meðan fjallferðum stendur og 

kenningar Bourdieu sýndu okkur hve stór þáttur veruháttur er þegar kemur að því að 

fara á fjall. Í þriðja kafla var farið yfir sögu fjallferða auk þess sem ýmis hugtök voru 

útskýrð sem við koma fjallferðum. Mállýskur og málvenjur eru ótrúlega fjölbreyttar 

þegar kemur að rótgrónum hefðum sem fjallferðir eru og þeim þarf að gera góð skil. Í 

þeim kafla var einnig fjallað um afréttina sem um ræðir í ritgerðinni og aðbúnað 

fjallmanna. Fjallmannahópurinn var tekinn til athugunar og félagsflæði Turners skoðað í 

því samhengi. Í síðasta kaflanum var starfssaga kvenna skoðuð með fjallferðir til 

hliðsjónar auk þess sem farið var vel í verkaskiptingu í samfélaginu og ýmsum 

spurningum velt upp sem verður öllum svarað hér að neðan. 

5.1. Samfélagslegar breytingar á starfsvali kvenna 

Miklar breytingar í samfélaginu, fyrst í kringum 1944 og síðar um 1965, gerðu það að 

verkum að konur fóru að færa sig upp á skaftið á vinnumarkaðinum. Þróunin varð sú að 

konur fóru loksins að sjá sig í störfum sem til þessa höfðu einungis verðið ætluð 

karlmönnum. Þessi breyting átti ekki einungis við hefðbundna atvinnu heldur einnig 

aðra þætti samfélagsins sem áður höfðu einungis verið ætlaðir körlum, þar með talið 

fjallferðir. Margar konur urðu fyrir vitundarvakningu og sáu að þær voru jafnar körlum 

og brutust þar með undan valdaformgerð samfélagsins sem til þessa hafði kennt þeim að 

konur væru lægra settar en karlmenn. Ekki eru enn allar konur sem líta á sig sem 

jafninga karlmanna en hægt og sígandi mun sú staðreynd síast inn í veruhátt allra 

kvenna. 

Þær konur sem fóru fyrstar á fjall efuðust aldrei um hæfni sína á þeim vettvangi 

og telja sig ekki hafa mætt neinum hindrunum eftir að innúr var komið, ólíkt því sem 

fram hefur komið í öðrum rannsóknum sem snúa að konum í störfum sem teljast til 

hefðbundinna karlastarfa.
139

 Þrátt fyrir að konurnar hafi fundið fyrir efasemdum 

heimafyrir var konunum vel tekið af körlum þegar inn á afrétt var komið. Eins og kom 

fram í kafla 3.6. þá myndast mikið félagsflæði innan fjallmannahópsins og þegar hópur 

fólks kemur saman á jaðarsvæði með eitt sameiginlegt markmið þá skiptir engu máli 

hvort þú ert kvenmaður eða karlmaður, oddviti eða nýfermdur unglingspiltur. Konur 

teljast nú vera eðlilegur hluti af fjallmannahópnum og gegna jafnvel starfi fjallkóngs 

eins og í tilfelli Lilju Loftsdóttur sem fjallað var um í kafla 4.4. Það að hún sé kona 

hefur ekki hamlað henni á nokkurn hátt í störfum sínum sem fjallkóngur og hún hefur 

svo sannarlega rutt brautina fyrir aðrar konur í framtíðinni. 

5.2. Lega sveitanna og veruháttur fólksins 

Þó afréttirnir á milli Þjórsár og Stóru-Laxár í Árnessýslu séu ekki stórt svæði þegar 

horft er til landsins í heild þá kom í ljós að mikill munur var á fjallferðum kvenna eftir 

því hvort um ræðir Gnúpverjaafrétt eða Flóa- og Skeiðamannaafrétt. Að 22 ár hafi liðið 

á milli þess sem fyrstu konurnar fóru á fjall á Gnúpverjaafrétti þangað til fyrsta konan 

fór úr Flóa og af Skeiðum er furðu mikið miðað við að þessar sveitir liggi saman að 

einhverju leyti. Hugmyndir þess efnis að konur geti farið á fjall ættu að hafa smitað út 

frá sér og borist konum úr öðrum sveitum til eyrna. Í vinnu við ritgerðina fundust þrjár 

ástæður fyrir þessum breytileika á milli afréttanna. Sú fyrsta var andstaða fjallkóngsins í 

Vesturleit á Flóa- og Skeiðamannaafrétti við því að konur færu á fjall. Önnur ástæðan 

var sú að Gnúpverjaafréttur er léttari til smölunar heldur en Flóa- og 

Skeiðamannaafréttur þannig að hugsanlegt er að konum hafi frekar verið treyst til þess 

að taka þátt í smölun á honum. Þriðja ástæðan var sú að fjallferðir og stemmingin sem 

umlykur réttirnar eru dýpra grafnar í veruhátt kvenna úr Gnúpverjahreppi en kvenna úr 

Flóa og af Skeiðum.  

 Konur úr Gnúpverjahreppi fengu fjallferða- og réttarstemminguna beint í æð þar 

sem auðvelt var fyrir konur og börn í hreppnum að skreppa í réttirnar á milli mjalta. Í 

Flóanum var þetta aftur á móti flóknara þar sem langt var að sækja í réttirnar þannig að 

konurnar urðu að vera heima og sjá um búið, auk þess sem Reykjaréttir þóttu slarksamar 

og ekki heppilegur staður fyrir börn á þessum tíma. Í Gnúpverjahreppnum hafa fjöllin 

                                                   

 

 

 
139

 sjá kafla 2.1. 



45 

verið mun nærtækari en í Flóanum þar sem afrétturinn er einungis fjarlægir fjallatoppar. 

Konur í Gnúpverjahreppnum hafa margar fengið tækifæri til að smala heimalöndin á 

hestum og þá verið komnar hálfpartinn inn á afrétt þar sem mörg heimalönd liggja að 

afréttarmörkum. Það að fara inn á afrétt og smala með körlunum hefur þess vegna ekki 

þótt eins mikil fásinna í hugum þeirra kvenna eins og kynsystra þeirra úr Flóa og af 

Skeiðum.  

 Uppeldi fólks og þar með veruháttur þess virðist hafa allt að segja þegar kemur 

að þeim ákvörðunum sem við tökum í lífinu. Við högum okkar málum á sama hátt og 

foreldrar okkar gerðu og lærum sömu gildi og viðhöfð voru á okkar æskuheimili. Þó 

verður alltaf hægfara þróun þar sem dóttir ákveður að framkvæma það sem móðir 

hennar þorði ekki að gera. Það er þeirri framþróun að þakka að konur tóku af skarið og 

ruddu sér leið inn á verksvið karlmanna. Þar með gerðu þær okkur sem á eftir komum 

kleift að sjá heiminn frá öðru sjónarhorni en formæður okkar gerðu á árum áður. Það er 

þeim að þakka að í mínum huga er það meira en lítið sjálfsagt að konur taki þátt í 

atvinnulífinu og fari á fjall á haustin. 

